
        
            
                
            
        

    
	МАРИ ЛУИЗ ВЕРТ

	 

	ПЬЕР, ХОНЬ, НОХОЙ ГУРАВ

	(Сургуулийн бага насныханд)

	 

	“БНМАУ, АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1974 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Францын орчин үеийн зохиолч эмэгтэй Мари-Луиз Вертийн «Пьер, хонь, нохой гурав» хэмээх эдүгээ зохиол нь бага ангийн хүүхдэд зориулсан зохиол юм. 

	Энэ зохиол Чех, Румын, Итали хэл дээр орчуулагдан хэвлэгдсэнээс гадна 1972 оны 5 дугаар сард БНБАУ-ын Варна хотод болсон ДАЭХ-ны чуулганы үеэр олон улсын хүүхдийн номын үзэсгэлэн нээхэд уг ном энэ үзэсгэлэнд тавигдсан юм. 

	Энэ зохиолд Францын хөдөөгийн нэгэн хүүгийн амьдралыг тов тодорхой харуулжээ. 

	Пьер хүү багадаа эх эцгээс өнчрөн хоцорч, авга ахын асрамжид туж хөдөө байдаг болохоор, байгаль дэлхий, цэцэг навч, хорхой шавж, ан араатан амьтан, мал бүгдтэй их дотно болжээ. 

	Үүр цайхаас аваад үдэш орой болтол уул хадаар тэнэн хэсдэг Пьер орчин тойрныхоо газар усыг андахаа байж, тэндхийн ан амьтан хорхой шавжийн юу гэж дуу гарахыг нь хүртэл бараг мэддэг байлаа. 

	Энэ хүүд хоёр хайртай юм байдгийн нэг нь түүний Белу хэмээх хонь, нөгөө нь Гори гэдэг нохой байлаа. 

	Пьер энэ хоёртоо ухаангүй хайртай болж энэ хоёроосоо холдохоор өвчин тусаж, хоол унд, унтах нойрноосоо гарна. 

	Хэдхэн хоног авга эгчийгээ дагаад үймээн шуугиан ихтэй Парис хотод бяцхан хүү байхад сайхан хотын чамин сонин зүйл тэрний сонирхлыг татаж чадсангүй харин цэлмэг уудам газартай цэвэр сайхан агаартай хөдөө нутаг, тоглож наадаж дассан хонь, нохой нь санагдан бушуу буцахыг мөрөөдөн байгаагаас үзэхэд хаана ч гэсэн хөдөө газар гэдэг хэчнээн сайхан болохыг харуулжээ. 

	Зохиолч, хүүгийн орчин тойрны навч цэцэг, ан амьтдыг хооронд нь хүүрнэн яриулснаар уг зохиолоо үлгэрийн байдалтай болгож жаал хүүгийн дотоод сэтгэлгээ, түүний баяр хөөр гуниг зовлонг бүрэн дүүрэн гаргаж чаджээ. 

	 

	Редактор Б. Хэнмэдэх



	




	ТОСНЫ ТЭЭРЭМ

	 

	Миний амарч байгаа От-Прованс гэдэг энэ тосгонд би нэг хачин хүнтэй замд нэлээд хэдэн удаа дайралдсан билээ. Тэрээр ямагт ямар нэгэн үл баригдах юмны хойноос хөөцөлдөж яваа мэт санагддаг сан. Чингээд ах дүү нараа биш, харин нохой, хонь хоёроо дагуулан яваа «Чигчийн чинээ хүү»-г аргагүй санагдуулна. Миний сониуч зан хөдлөв... 

	Би нэг нөхрөөсөө:

	— Энэ жаал хүүг хэн гэдэг юм бэ? гэж асуув. 

	— Та түүнийг танихгүй гэж үү? Тэр чинь Пьер хүү шүү дээ. Тэр хачин жижигхэн болохоор эндхийнхэн түүнийг жаахан Пьер гэж дууддаг юм. Жаахан Пьер тосны тээрмийн эзэн авга ахындаа суудаг юм. 

	Ингээд би нэг өдөр үзэсгэлэнт сайхан модтой гудамжаар явж байгаад «Тосны тээрэм» гэж томоор бичсэн шар ногоон өнгийн том байшинг олж харав. Би орлоо... Гэвч бяцхан хүүгийн талаар юу ч мэдэж чадсангүй. Том тасалгаанд байгаа хүн бүр тос гаргаж авахаар тун завгүй байна. Чидун жимстэй шуудай хөглөрч, шахуурга нэгэн дуугаар ажиллах нь тэнд байгаа хэн ч атугай орж ирэгсдийг үл анзаарна. 

	Эцэст нь гар хумхих завгүй байгаа нэг хүн:

	— Миний ач хүүг асууж байна уу? Та түүнийг эндээс олохгүй ээ. Тос гаргаж авахыг тэр огтхон ч сонирхдоггүй юм. Тэрээр хонь, нохой хоёроо дагуулан уулын замаар гүйж явах л дуртай... Бие султай хүүхэд болохоор нь эндхийн нар салхинд боргишиж чийрэгжиг гээд би дураар нь тавьдаг юм гэж хэлэв. 

	Би гадагшаа гарч чулуутай жим замаар өгсөн байшинг тойрон явав. Хүрхрээн чимээ миний анхаарлыг татаж удалгүй би тээрмийн байгалийн үзэсгэлэнт хэсэг болох усанд хөвөгч том хар мод, ургамал өвсөөр хучигдсан довжоо, хөвд өвсөнд булагдаж хөдөлгөөнгүй болсон сэнст дугуй зэргийг олж харав. 

	— Харахгүй юу, энд чинь музей байна шүү дээ. Урьдын цагт сэнс дээр минь ус бууж намайг эргэлдүүлдэг, би цаашаа тээрмийн дугуйг эргүүлдэг байлаа. Одоо бүх юм цахилгаанаар ажиллаж байгаа болохоор надад хийх юм юу ч алга. 

	Хуучны энэ барилгыг та сонирхож байна уу? 

	— Би Пьер хүүг мэдэхийг л тун их хүсэж байна. 

	Жаахан Пьер үү? Тэгвэл хэрэв та түүнд тохиолдсон хөгтэй явдлыг сонсохыг хүсэж байгаа бол замаараа дээшээ жаахан өгстөл чинь тээрмийг тойрон урсаж байгаа устай дахин тааралдана. Тэр ус сониучхан зантай болохоор тэнд болж байгаа юм бүхнийг мэднэ. Мөн тэр ус их яриа учир та ер уйтгарлахгүй... 

	Би мөн л дээшээ жаахан өгслөө. Тэр харахгүй юу, ногоон байшин руу яарахгүй урсаж байгаа багахан шиг ус байна! 

	— Чи тосны тээрмийн бяцхан жаалыг таних уу? Нохой, хонь хоёртойгоо уулаар гүйж явдаг түүнийг мэдэх үү? 

	— Жаахан Пьерийг үү? Танихгүй яах вэ? Тэр чинь надтай уулзахаар дандаа ирдэг юм. Тэр намайг үргэлж харж байдаг. Тэр надтай адилхан дандаа л хол явж байх дуртай. Бас адал явдалд дуртай... Аа тийм! Энэ хүүг тээрэмд байх үеэс эхлэн тэнд сонин явдал гарч байсан юм. Би түүнийг танд ярьж өгч чадна... 

	Ингээд би хоржигнон урсах голын ойролцоо, нар туссан жим зам дээрх том хавтгай чулуун дээр суугаад саяын дэл сул ярианаас сонссон түүхийг эрхэм уншигчдадаа зориулан тэмдэглэж авлаа. 


I : ЖААХАН ПЬЕР ХАРАГДАВ УУ? 

	 

	— Жаахан Пьер харагдав уу? 

	— Жаахан Пьер харагдав уу? 

	Ванту уулын хормойд орших үзэсгэлэнт сайхан бяцхан тосгонд ингэж асуухыг өдөрт хорин удаа сонсож болно. 

	— Жаахан Пьер минь хаана байна вэ? гэж авга ах цуурайнаасаа асууна. 

	Гагцхүү Белу хонь, Гори нохой хоёр л бяцхан хүүгээс огтхон ч холддоггүй болохоороо түүнийг хаа байгааг андахгүй. 

	— Антуан, чи битгий санаагаа зовоо. Ач хүү чинь хоёр амьтныхаа хамт чиний дүүгийн овоохойн дэргэд байхыг би харсан гэж явуулын хүн хариулна. 

	— Аа, тийм бий. Чи тэгвэл гурван амьтан гэж хэлбэл таарна. Пьер бол тэр гурваас хамгийн маанаг нь шүү! гэж авга ах далаа хөдөлгөн хэлэв. 

	— Яалаа гэж дээ. Жаахан Пьер тийм тэнэг хүн биш. Багш нь: «Хэрэв Пьер хичээвэл ангидаа хамгийн тэргүүн нь юм. Даан ч тэр хоосон мөрөөдөлд автаж байдаг юм» гэж хэлдэг юм. 

	Тэрээр авгынхаа гар дээр ирсэн нэг өөдгүй хүүхэд л байгаа юм. Тэр өнчин хүүхэд тосгонд ирсээр нэг жил болж байна. Бие сул хүүхэд болохоороо өвдөж хичээл таслах нь олон. Гэвч авга ах нь түүнд их найдвар тавьж тосны тээрмээ заангуут:

	— Харахгүй юу, энэ бүх юм цөм түүнийх болох юм. Хэрэв Пьер ажилтай сан бол миний арилжаа наймаа нэмэгдэх сэн билээ гэж хэлэв. 

	Харин Пьерд ямар нэгэн тодорхой зорилго байгааг хэн ч хэлж чадахгүй аж. Та нар түүнд:

	— Чидун жимс түүхэд туслаач гэж хэлээд үз л дээ. 

	Хэсэг мөчийн дараа тэрээр хаашаа ч явсан нь мэдэгдэхгүй чидун жимсний газраа орхиод явчихдаг юм. Тэгээд л Пьер харагдав уу? гэж асуух сонсогдоно. 

	Нэгэн өдөр:

	— Бид овоон дээр очиж лаванд1 түүх гэж байна. Хамт явъя. 

	Мань хүү, анхилмал сайхан үнэрт ургамал дунд хэсэгхэн зуур байсан боловч түдэлгүй хэн нэг нь:

	— Пьер харагдав уу? гэлээ. 

	Чидун жимснээс цайвар өнгийн тос гарган авч байх үед бүх хүн тосон тээрэмд ажилладаг байв. Тэдний зарим нь хар өнгийн жимсийг савлаж байгаа газарт зөөж ирнэ. Бусад нь сийрсэн саванд байгаа нунтагласан гурил шиг юмыг холино. Тортын төрлийн энэ зүйлийг шахуургад оруулахад тос, түүний хэрэггүй болсон үлдэгдэл нь тусгай хоолойгоор урсана. Ялгагч аппарат усыг өргөхөд ган дүүрч, амтлаг сайхан зууш хийж болохоор шар өнгийн шингэвтэр бодис ялгарна. 

	— Пьер, наашаа ирээч, энэ сонин зүйл байна. Чи тос гаргаж авахыг дараа хараарай! 

	Бяцхан хүүхэд төдхөн орж ирэв. Удалгүй:

	— Пьер харагдав уу? гэх дуун сонсогдоно. 

	Та түүнийг турбин хөдөлгөх сэнсийг эргүүлдэг боргилсон усны сувгийн дэргэдээс олж болно. Тэрээр жирэлзэн урсаж, танихгүй газрын зүг хурдлахдаа "Би явлаа! Би явлаа! " гэж дуулагч жижигхэн горхийг ажиглан харна. 

	— Өөр тийшээ явъя гэж бяцхан хүү бувтнана. Өөр тийш ээ, дандаа л өөр тийш ээ! Энэ бол түүний цорын ганц бодол юм. Тэгээд ч нэг газар байж чадахгүй, үргэлж алга болдог юм. Тэр хаана байна вэ? Тийм их холгүй ойрхон байна, санаагаа битгий зовоо, ноомой авга ах минь. 

	Гэвч өнөө өглөө хэрэв авга ах нь түүнийг явахаар бэлтгэж байхыг харсан сан бол яасан их санаа нь зовох байсан бол оо. Манай найз нэг үүргэвч авч түүнийгээ талх, зайдас, бяслаг, нэг том тортоор дүүргэлээ. 

	— Белу! Одоо Ванту дээрх бэлчээрийн газарт очицгооно! Гори нааш ир! 

	Хоёр амьтан дуулгавартайгаар хөдөлцгөөв. Тэд, хүүхдэд их сайн юм. Белу бол бяцхан хурга бөгөөд Пьеррунег лө Канталыг орхин явахад нь уйлуулахгүй байхын тулд түүнийг өгсөн ажээ. Белу одоо ноос ихтэй том хонь болжээ. Гори бол намхан пагдгар биетэй газар шүргэсэн урт чихтэй, сэвсгэр үстэй хар нохой билээ. Гори сувгийн усанд умбаж дараа нь шороон дээр хөрвөөх дуртай нохой юм. Гори бас газар малтах дуртай болохоор түүний хамар нь үргэлж шороотой, хөл нь шавартай явдаг аж. 

	Чулуун шалан дээр түүний гаргасан мөрийг бэргэн нь арчих болгондоо «Гори!» гэж хашхирна. 

	Чухамдаа яг л гахайн торой гэсэн үг. Тийм ч учраас түүнийг Гори гэж нэрлэсэн байх. 

	— За, аян замдаа мордоцгооё! 

	— Жаахан Пьер чи хаачих нь вэ? гэж түүнтэй дайралдсан болгон асууна. 

	Гэвч бас л өөр тийшээ яваа биз, энэ нь түүний төрөлхийн зан бөгөөд хэн ч түүний төлөө санаа тавьдаггүй аж. Тэр юунаас урьд цэцэглэж байгаа буйлс модны том талбайг тойрон эргэнэ. Цэцгийн цагаан дэлбээ эрвээхэй адил эргэлдэн хийснэ. 

	— Өглөө эрт та аялах дуртай юу? гэж бяцхан хүү хэлэв. 

	— Тэгж битгий бод. Цэцгийн дэлбээ биднийгээ харамсалтайгаар орхидог юм. Тэд хэдийгээр ганддаг боловч бидний сэтгэл зүрх эндээ үлдэж чиний дуртай сайхан буйлсыг бэлтгэдэг юм. 

	Мань хүн одоо далийж ургасан чидун жимсний жижиг төглийн хажуугаар явж байна. 

	— Та нар хаачих гэж ингэж зүтгэнэ вэ? гэж хүү асуув. 

	— Хаачих ч гээгүй, гагцхүү их салхинд булга цохиулан туугдаж төрсөн нутгаасаа холдохгүйн тулд үндэс үндэснээсээ зууралдан тэсэж байгаа маань энэ гэж чидун жимсний моднууд хариулна. 

	— Яадаг ч болсон шинэ газар үзвэл сонин биш үү. Тийм үү, Гори гэж Пьер гайхширан хэлэв. 

	— Хав гэж нохой нь дэвхцэн хэлэв. 

	Харин хонь удаан хөдөлгөөнтэй болохоор байн байн зогсож, аажуу уужуу өвс зулгаахыг бодно. 

	— Бага зэрэг дээшээ өгсөж бэлчээрийн газарт хүрмэгц чамд сайхан өвс олдоно гэж Пьерруне түүнийг зоригжуулахад хонь өгслөө. 

	Өгсөөд л байлаа! Өгсөөд л байлаа! Хамгийн дөт замаар хайрга чулуу, сайхан үнэрт хатуу ургамал дундуур бүдчээд л байв. Бахь байдгаараа л байна. Пьерруне ядарч эхлэв. Тэр үүргэвчээ онгойлгон, нэг том хадан дээр суугаад хооллолоо. Талх, сосиск2, бяслаг, торт цөм л түүний аманд орно. Харин Гори бяцхан хүүгийн түүнд шидсэн болгоныг сурамгай гэгч нь шүүрч авна. Белу амарч, нэлээд их өгслөө гэж бодож сууна. 

	Дахин хөдөлцгөөв. Одоо бол тачир намхан ургамал, ширүүн салхинд гуядаж шавхуурдан тахийж мурийсан эвэрлэг модод дайралдах болов. Эдгээр мод өвөрмөц байдалтайгаар ургаснаас гадна зарим нь бүр газарт наалдах шахжээ. 

	— Та нар Гори шиг яасан намхан юм бэ? гэж бяцхан хүү хэлэв. 

	— Энэ хүйтэн салхи л биднийг дээрээс дарж давтаад өндийлгөдөггүй юм. 

	— Тэгвэл эндээс зайлчихгүй юү. Салхинд ховх үсрээд л туугдчихвал ондоо аятай газар очиж болох юм биш үү гэж Пьер зөвлөв. 

	— Хэн мэднэ? Дээрээ болохоор их хүйтэн, доороо болохоор их чийгтэй байдаг юм. Байсандаа л байя чи минь! Их салхийг, ховх татуулалгүй, дээгүүрээ өнгөрөөх гэж бөгтийхөөрөө бөгтийж дөрвөн хөллөөд байгааг маань хар л даа. Харин чи өөрөө хаачих нь вэ? Юу хайж тэр дээшээ авирна вэ? 

	— Би юу ч мэдэхгүй байна. Гэхдээ тэнд сайхан байх нь магад... мөн саранд тун ойрхон очно... Би заримдаа түүнийг үдэш оройн цагаар яг л уулын орой дээрээс хардаг. Одоо түүнд гараа хүргэж болох ч магадгүй юм. Нааш ир Белу! 

	Хонь гуйвж дайван: "ёо, ёо хөл минь" гэж майлав. 

	Нохой хазганаж, хурц шөвгөр чулуун дунд тэсэж ядан зогсож "ёо, ёо хөл минь! " гэж уйтгартайгаар гасална. 

	Пьерийн хувьд бас л чадал нь барагджээ. Хүйтэрч, бүрэнхий боллоо. Тэрээр өөрсдийг нь газраас авч шидчих гээд байгаа салхинаас хоргодох нэгэн хонгил газрыг олж харав. Тэд өлсжээ. Үүргэвч нь хоосорсон байна. Тэгээд тэр гурав хүйтэн газар дээр хэвтэцгээж, түдэлгүй бие биедээ шахалдан унтацгаав. 

	Өглөө эрт Белу толгойгоо сэгсэрч, Гори хонгилын өмнө хуцаж ямар нэг цагаан юм хийсэж байгааг харан цовхчино. Цас орж байна! Пьер сэрвэл ихэд даарчээ. Түүний зөөлөн сайхан ор, бэргэний нь өгдөг сүүтэй кафе хаана байна вэ? 

	— Бас жаахан дээшээ өгсье, тэгвэл зүгээр болох бол уу? Яасан урамгүй юм бэ! Авирах тусам цасанд улам улам шигдэнэ. 

	— Чи лав андуурсан байх. Харахгүй юу, энэ чинь бэлчээрийн өвс биш байна шүү дээ. Чи Ванту дээрх энэ цагаан тоорцгийг харахгүй байна гэж үү? Би цаашаа явахгүй! гэж хонь уцаарлана. 

	Белу том хадны нөмөрт хэвтэв. Бяцхан хүү сэтгэлээр унаж, түүний хажууд суугаад хөлөө сэгсгэр ноос руу нь шургууллаа. 

	Харин Гори арай сэргэлэн хэвээр байна. Тэрээр өлсөж цангаж байгаагаа мартахын тулд цас үмхэлж байснаа дараа нь газрын хөрсийг шуналтайгаар малтаж эхлэв. Гори юу хийж байх нь тэр вэ? Тэр урд хөлөөрөө, дараа нь хойд хөлөөрөө, хамраараа, дахиад л хөлөөрөө зогсоо зайгүй ажиллаж, цас манарсаар л байлаа. Тэгтэл... гэнэт алга болчихлоо! Тэр нэг цоорхойгоор унаж алга болов. Түүнийг харж суусан Пьер ухасхийлээ. Харин ч санаснаас тэр нүх тийм ч их гүнзгий аюултай биш ажээ. Тонгойнгуут нохойн хүзүүний үснээс барьж, түүнийг дээш нь татан гаргаж болох аж. 

	— Хараач, яасан сонин эд вэ? гэж эвдэрхий хайрцаг шиг юм олсон бяцхан хүү бувтнана. Эрдэнэсийн зүйл! Хүүгийн сэтгэл догдлов... Эцсийн эцэст сонин хачин адал явдал тохиолдох нь тэр. Тэрээр эрдэнэсийн зүйлийн анчин боллоо! Баатарлаг гавьяа байгуулсны учир түүнийг телевизээр харуулах болно... Мөн ч догь оо, гэтэл... уг хайрцаг нь хоосон юм. Түүний доторх зүйлийг авчихсан ажээ. Пьер, доторх зүйлийг олох гээд эрээд л байна, эрээд л байна... юу ч алга! Харин Пьер газрын өнгөтэй адил дугуй хэлбэртэй хоёр зүйлийг (мөнгө гэж хэлж болохоор) олов. Пьерруне түүнийг халаасандаа хийнгүүт:

	— Зөөлөн чихрийн төрлийн юм байсан бол аятай юу даа гэж бодохоос нулимс нь асгарна... Бээрч гүйцсэн хүү эргэж ирээд хонио налан суув. Тэгснээ хамаг бие нь хөшөөд мэдээ алдав. 

	Энэ үеэр Гори хүмүүсийн ярилцах дууг сонсож чихээ соотойлгов. Тэр чадлынхаа хэрээр хуцна. Гэтэл хэсэг цаначид түүнийг хараад:

	— Энэ нохой цасан дотор юу хийж байгаа нь энэ вэ? гэлцэнэ. 

	Тэд дөхөж очицгоон хүүхэд саатуулах газар байгаа мэт хонины дэргэд унтаж байгаа хүүг хараад сэтгэл нь уярна. 

	— Энэ бяцхан хүүг ээ! Хөлдчихжээ! Тэд хүүг дулаахан хучиж аваад аяны дашмагаасаа хэдэн дусал зүйлийг хүүгийн зуураастай шүдэн завсраар дусаав. Тэгтэл хүү нүдээ нээж, бие нь арай дээрдэж инээмсэглэлээ. 

	— Ингэхэд чи хониндоо цас идүүлэх гэж яваа хэрэг үү? Чамайг аваад явна! гэж нэг том биетэй эр хэлэв. 

	— Хааш нь? гэж Пьер асуув. 

	— Тийшээ, одон орны оргилд аваачна. Чи тэнд бидэнтэй хамт хооллоно.

	Бид гэдэг нь одон орны оргил өөд авирч яваа хэдэн цэргийг хэлжээ. 

	Хооллоно гэсэн үгийг сонсмогц өлссөн хүүгийн нүд төдхөн сэргэн гялалзаж Гори ч бас намайг л орхиод явчих вий гэсэн янзтай байдаг тэнхээгээрээ хуцна. 

	— Тийм ээ, чамайг бас авч явна!

	Бяцхан хүү хөл дээрээ зогсож чадахгүй байгаа болохоор залуус цанаараа дамнуурга хийгээд, түүнийг дамжилж явна. Нохой тэдний хойноос дагалаа. 

	— Харин Белу яасан бэ? 

	— Хонийг үгүй ээ, хонь чинь хүнд шүү дээ. 

	Түүнийг буцаж ирж автал нь хонь хүлээх л болно доо. 

	— Та нар хонийг минь авахаар буцаж ирэх үү? 

	— Тэгэлгүй яах вэ, заавал авна гэдгээ амлаж байна. 

	Тэр хэд алгуурхан холдлоо. 

	— Май... гэж хөөрхий хонь сөөнгө хоолойгоор майлна. 

	— Буцаж ирнэ... гэж Пьер тэнхээ гарган бувтнав. 

	Тэд удаан гэгч нь урагшилна. Тэгтэл бас нэг бэрхшээл тохиолдох нь тэр... Горийн дөрвөн хөл гэж ёстой цасан хөл болж хувираад гэдэс нь улам бүр цасанд шигдэж чих нь хамаг цасыг шүүрдэн явсаар даахуйяа бэрх хоёр даргар цагаан юм болж хувирчээ. Тэр хэчнээн их тэвчивч аахилаад урагш явж чадахаа байлаа. 

	Гори нааш ир! Түүнийг битгий орхиоч, гэж бяцхан хүү гуйна. 

	Тэд зогсож, нохойг хүйтэн цасан хуягаас нь арай гэж салгаад дамнуургын зах дээр тавив. 

	— Ингэхэд улам л хүнд боллоо! Бүр ч дордоно доо! 

	Энэ хөгтэй цуваа одон орныг судлах газрын нэг өрөөнд орж ирлээ. 

	— Аль вэ, түргэхэн дулаацуулаад аль, түргэхэн шиг идэх юм аваад ир! 

	Сайхан халуун шөл угтан золгов. 

	Тэр дор өчигдрөөс эхлэн бяцхан хүүг газар сайгүй эрж, сэтгэл нь түгшсэн авга ах:

	— Пьер харагдав уу? Пьерийг харав уу? гэж зогсоо зайгүй асууна. 

	Гэтэл энэ тухай хариу телефоноор гэнэт ирдэг байна. 

	Бяцхан хүү одон орны оргилд байгаа ба түүнийг маргааш авчирна гэж Ванту уулнаас дамжуулсан мэдээг цагдаагийн газрынхан барьжээ. ёх! Авга ах баярласнаасаа болж уйлав. Хэн ч Пьерийг харааж зүхэхгүй нь мэдээж хэрэг. Гэвч тэр юу хийх гэж тэр өндөрт гарав аа? 

	Энэ тухай түүнээс одон орны оргилд ч бас асуужээ. 

	— Ингэхэд чи ийм их өндөрт юу эрж хайж явсан юм бэ? 

	— Ямар нэгэн гоё сайхан зүйлийг л! 

	Бяцхан хүү үүнээс өөр юу ч эс хэлнэ. 

	Гэтэл нутаг усандаа хайртай, хөдөөгийн байрын залуу эр уурлан:

	— Тэр дор хөндийд гоё сайхан юм алга байна гэж үү? Цэцэглэсэн буйлс ч алга байна гэж үү? Хаана нь ч цастай байдаг манай Ванту юу юм бэ? Энэ чинь гоё сайхан зүйл биш үү? 

	— Тийм нь ч тийм ээ гэж Пьер зөөлөн дуугаар хариулав. 

	— Чи ямар нэгэн ер бусын сонин зүйл олъё гэж бодсон юм уу? Тэгвэл нааш ир! Харанхуй болчихлоо. Чи тийм ч хэрэггүй энэ өндөрт гараагүй байна. Удахгүй сар тун ойрхон ирэхийг харна! 

	Тэд баярлаж гайхсан бяцхан хүүг одон орныг судлах газрын том дурангийн дэргэд аваачиж харуулахад тэрээр аварга том ч юм шиг атлаа үрчийж хорчийсон жижигхэн ч юм шиг, жижиг хар нүхээр дүүрсэн тоо томшгүй хонхор хотгор, дов толгод бүхий сарыг олж харлаа. 

	Тэр дороос энгийн нүдэнд зөгийн балын өнгөтэй, баясгалан бадарсан царайтай харагддаг нөгөө сайхан сар мөн үү? 

	— Аа! Сар чинь яасан ч муухай эд вэ дээ? гэж хүүхэд нижигнэтэл инээж байгаа улсын дундаас хашхирав. 

	— Тийм ч муухай биш шүү хэмээн саран дээр очихыг мөрөөдөн байгаа улсын нэг нь нотолно. 

	— Муухай юм гэж Пьер дахин хэлэв. Хүүгийн урам их хугарсан боловч маргааш өглөө босоход сэтгэл нь тайвширч дахин тосгон орох болов. Хар газар хүртэл чаргаар явж цааш уруудав. Өнөө Белу яаж байгаа бол? 

	Белу олдохгүй боллоо. Хадны дэргэд орхисон юм. Тэндээ ч алга. Ойр хавьд нь ч алга. 

	Хүү, санаагаар унан, доошоо уруудан явна. Ямар нэгэн ер бусын юм олох нь битгий хэл хонио алддаг байгаа даа! 

	Уруудаад л байв... Уруудаад л байв... явсаар байгаад бараг Вантугийн бэлд ирэв. Гэнэтхэн:

	— Май! гэх нь сонстов. 

	— Белу! Чи энд байна уу? 

	Хонь шинэхэн ургасан найлзуур зулгаана. 

	— Учиргүй тэнэг биш шүү гэж майлна. Энд ийм сайхан өвс байхад, ямар ч зорилгогүй дээшээ мацах хэрэг юу байна. Би ч Антуан ахдаа очлоо. 

	— Би ч бас хэмээн жаал хүү хөгжилтэйеэ хэлэв. Тэд үдийн хойно гэртээ хүрч ирэв. 

	Тэднийг аврагчдын нь хамт баяртай угтан авав. Эхлээд улс амьтан бүгд учиргүй айсан боловч учир нь олдсон хойно энэ адал явдлын тухай ярилцан, инээлдэв. Пьерийг өхөөрдөн:

	— Чи, Вантугийн оройд гарч, ер бусын юмаа олж харав уу? 

	Урам хугарч явснаа илчлэхийг хүсээгүй жаал;

	— Би сарыг бүр дэргэдээс харсан л даа гэчхэв. 

	— Чи сарнаас хэлтлээд авчраагүй юу? 

	— Үгүй! хэмээн гомдонгуй хэлж:

	— Харин нэгэн гав дотроос би эрдэнийн зүйл олсон. Харцгаа! хэмээн бүүдгэр өнгөтэй нэг хачин юм халааснаасаа гаргахад улс сонирхон үзэж, ямар ч хэрэггүй юм болохыг нотлов. 

	Урьд зарим тариачин, мөнгөө ийм савд нуудаг байгаад орхисон хэдэн цөөн бутархай мөнгийг мань эр олжээ. Бас дахиад л урам нь хугарлаа! 

	— Энэ Гори л ухаад гаргасан байхгүй юу хэмээн, буруугаа хүлээн бувтнана. 

	Бэргэн:

	— Ингэж байхын оронд царсны ёроолоор байдаг малтууш мөөг түүдэг болоосой гээд мөнгийг нь шүүгээний нүд рүү шидэж орхив. Энэ санал талаар болсонгүй. Хүү нохойгоо сайн үнэрлэдэг, газар ухдаг болгож сургахад нохой нь сайн мөөгчин болов. 

	Ингээд Антуан ахын тээрмийнхэн энэ бүтэн сайнд малтуу мөөгтэй өндөгтэй сайхан хуурга зооглов! 

	Өдөр хоног өнгөрсөөр... харин нохой мөөгний аваас эргэж ирэхдээ савар нь улам их шороотой байх болов. 

	— Пээ Гори! 

	Белу зүлгийн ногоог тайван иднэ. Ер нь тэрээр хүүг дагуулах нь ховор. 

	Тэр хоёрын аль аль нь түрүүчийн зугаалгын тухай дурсахгүй. Ялангуяа жаахан Пьер бол тэр тухай ярих ч дургүй. Тэгэхдээ тэр зугаалга бас бүр ч ашиггүй өнгөрөөгүй жаал хүүд шинэ санаа төрүүлсэн юм. Тэр үеэс эхлэн мань жаал эргэн тойрон хүрээлэн байгаа бүхнээ сонирхох болов. Нөгөөтээгүүр урам хугарах юм л их гарах болов. 

	Өдрийн хоол дээр тал сар хэлбэртэй, шарлатал нь шарсан өндгийг хараад мань хүү үдэш уулын оройд гийн байдаг сарыг барьж авах тухай бодлоо бүүр орхилоо. Антуан ахынд нам гүм байдаг болохоор жаргах гэж «өөр тийшээ» явах шаардлага огт алга! гэдэг бодол төрлөө.

II : СҮҮ ДЭВРЭЭД ГАРЧИХ ВИЙ

	 

	Хувинд байгаа сүү хөөрөхийг урьдчилан мэдэгддэг таг «таг таг» дуугарна.

	Гал дээр хэн сүү тавьчихав? Бэргэн л биз дээ. Сүү тавьчхаад тахиандаа будаа өгөх гээд гарчээ. Хажуу талын өрөөнд орондоо байгаа Пьерд:

	— Энэ хувинтай юмыг буцлаад «таг таг» дуугарахаар нь босож очоод зуухны хажууд аваад тавиарай гэжээ.

	Өнөө сул таг нь зогсолтгүй таг, таг! гээд л байдаг. Сүү нь одоохон оргих нь ээ! Одоохон оргилоо!..

	Пьер хөдөлдөггүй шүү. Хүйтэн байхад дулаан хөнжилдөө мөн ч аятайхан! Хэрэв жаал хүү ирээд хувин руу шагайсан бол! Сүүнд тогтсон өрмөгөөс хөөс гарна! 

	Таг! ... Таг! ... Таг! ...

	Өрмөг пүмбийн, цагаан хөөс дээш хөөрч, эргэн тойронгүй тархана. Яг л цас шиг! Энэ хөөс чинь хаачих нь вэ?

	Жаал хүү учиргүй ихээр гайхан, сүүний хөөрч байгааг амаа ангайлган харж зогсоно.

	— Пээ, хараач! Өнөө сүү чинь бөөн бөөнөөрөө зуухан дээгүүр урсах нь тэр ээ! 

	Урт цагаан зурвас хаалга хүртэл алгуурхан ахина. Сонин юм. Хаачих нь вэ? Чөтгөрийнд очвол оч л доо! 

	Пьер нойрмоглосон хэвээрээ. Мань жаал, ширээний дэргэд бүдүүн хийцтэй сандал дээрээ шигдэн сууж, хоолоо хүлээнэ. Тэгсэн чинь цонхоор юу харагдав гээч! Хаалган доогуур урсан гарсан сүү чинь зөрөг замаар өгсөж гарах нь тэр.

	Вантугийн зам хүрч, цагаан цутгалан нь улам өргөн болж, замдаа тохиолдсон мод, чулуу бүхнийг урсгана. Том хад асгыг тойрон улам л өгсөн урсана.

	— Аа, ойлголоо. Яагаад эгч «Сүү гарчих вий» гээд байсны учрыг одоо л ойлголоо гэж Пьер өөртөө хэлэв. Тэр сүү чинь Ванту өөд гарч явна. Яг л хүн гэсэн үг. Ядарсан шинж огт алга. Харин өгсөх нь жаахан хүнд бололтой. Амрах ч үгүй юм. За ингээд Серен уулын шилэн дээр гараад ирэв... Бага зэрэг зогсон, эргэлзсэнээ дахиад л цаашаа бүр орой руу нь явж гарлаа...

	Болох нь тэр! Сүү явсаар байгаад хамгийн өндөр дээр гарав.

	Одоо яах вэ? Зогсох уу? Үгүй. Дахиад цаашаа явмаар байв...

	Тэнгэрт хүрчих юм биш биз дээ.

	Цагаан горхи маань наашаа урссанаа өндөрлөгийн оройд хүрч чадахаа больж, бүх ан гавыг дүүргэхээ байсныг Пьер ойлгов. Уул хад өвлийн цасан дуулгаа өмсчихсөн юм шиг боллоо. Энэхүү жүжиг үүгээр дуусав.

	— Одоо ч хувинд сүү үлдээгүй байх даа. Хайран юм. Ванту уулыг Шантьи цөцгийгөөр чимсэн боов шиг цасан цагаан болохыг нь харах сан хэмээн жаал хүү бувтнав.

	Пьер тачигнатал инээсэндээ сая сэрэв.

	— Сүү минь! Сүү минь! хэмээн бэргэн хашхирч, цэцэрлэгээс гүйж ирэв.

	Тахиандаа будааг нь өгчхөөд, хөрш авгайтай дайралдан хэсэгхэн зуур энэ тэрийн тухай хэдэн үг сольж байтал байшингаас түлэгдсэн сүүний эвгүй үнэр гарчээ.

	Гал тогооны өрөөнд бөөн балиар юм! Хамаг зуух халтартаж, хувин бүүр түлэгджээ. Зуухан дээрх сараалжийг үрж угаахаас өөр аргагүй боллоо! Муур, асгасан сүүг амтархан долоож байгаа, Пьер зөөлөн сандалд хэнэг ч үгүй нойрмоглон суугаа хоёрыг харахаас авгайн уур бүр дэврэв.

	— Бурхан минь! Ийм тэнэг амьтнаар чинь би яах юм бэ? Дандаа алмайрч сууна. Шуугиад буцлаад эхлэхээр нь хувингаа аваад хажуу тийш нь тавьчихаж чадсангүй гэж үү? Дахиад сүү хаана байна! 

	— Хаана байгааг нь би мэднэ. Харахгүй юү, тэр Вантугийн орой дээр л байна шүү дээ, хэмээн цонхоор харагдаж байгаа цаст оргил бүхий уулыг хүү хэнэг ч үгүй заав.

	— Чи тэгвэл тэндээ очиж хоолоо идээрэй! хэмээн эгч улам их уурлан хангинав.

	Зуухаа зүлгэнгүүтээ хахир нарийн дуугаар хараал тавих нь сонстоно. Яльгүй жаахан тайвшрахын тулд авгай, хараалаа хөдөөгийн хэллэгээр хачирлан:

	— Заяагүй амьтан! Арьсыг чинь хорстол нь алгадаж байвал таарна! Ингэвэл л чамд ухаан орж магад...

	Чи ингэж зүүдлээ юү?...

	Учиргүй чанга хашхирсан нь гадаа яваа улсад дуулдаж байв. Эд огт хайхралгүй, зарим нь:

	— Маригийнд муудалцаж байна. Бодвол жаахан Пьер л сахилгагүйтээ биз дээ? гэлцэнэ...

	Мань жаал ч айсан шинжгүй. Учир нь тэрээр бэргэнийхээ үглэхэд бүүр дасжээ. Эгч хөрш авгайчуултай болсон адал явдлаас яриад одоохон инээнэ гэдгийг хүү андахгүй мэдэхээс гадна сүү байхгүй болохоор зөгийн бал, тостой боов иднэ гэдгээ ч бас мэднэ.


III : ХӨӨНДЭЙ

	 

	Нэгдүгээр сарын шинэдээр, нэг өглөө, Пьер сэрсэн чинь үл таних нэгэн өрөөнд унтаж байв... Нэгэнт өглөө болсон учир хаалттай цонхны самбарын завсраар гэгээ нэвт тусжээ. Цагаан шохой ханатай энэ тасалгаанд юм болгон хөдөлгөөнгүйн гадна, жаал хүүгийн унтаж байгаа орноос асар холгүй өөр нэгэн ор байгаа харагдав...

	Би чинь хаана байна даа... Аа, тийм, намайг чинь өчигдөр Сент-Совейрт байдаг хамаатныд авчирсан шүү дээ! 

	Мань эрийн нар нь гарчээ. Энэ өдрийг чинь маягтай сайхан өнгөрөөнө дөө! 

	— Милу!.. Хөөндэй! хэмээн аман дотроо гүвтнэв.

	Милу гэдэг нь мань хүүгээс ялимгүй ах нэг хүү. Учиргүй олон юм мэддэг тэр жаал Пьерийн хажуугийн орон дээр байгаа. Урьд өдрийн үдээс хойш, мань хоёр хөөндэй барих занга тавихаар уулын хажуугаар хад чулуу, арцан дундуур хамт явжээ. Пьер эхлээд сайн харж аваад, дараа өөрөө занга үзэв. Тийм ч амаргүй эд! Арцын бутыг тойруулан чулуу дугуйлж өрнө. Оньс, хоёр дүүжмэг, хөндлөвч бүхий жижиг чулууны цагариг дээр өргөн том хавтгай дөрвөлжин чулууг нэг өнцгийг нь газарт шаан босоогоор нь тэнцүүлэн тавьжээ. Хэрэв хавхаа зөв тавьж чадсан бол хөөндэй ягаавтар өнгөтэй жимснээс идэх гэж яваад, хөндлөвчийг нь шүргэхэд хүнд хавтгай чулуу шувуун дээрээс унана. Хөөрхий амьтан! 

	— Идэхэд ч сайхан даа! хэмээн өрөвдөхийг мэддэггүй Милу шүүрс алдав.

	Өнөөдөр даан ч цасгүй мөртөө, хуурай хүйтэн байна (цастай байхад, шувуу их өлсгөлөн байдаг тул шувуу алахыг хориглодог). Дулаан өдөр Милутэй хамт хонийг нь хариулалцаж, хуучин тавьсан хавхаа эргээд, шинээр хавх тавина. Пьерийн тавьсан занганд шувуу ор оо болов уу?

	— Милу! гэж жаал хүү зөөлөн дуудав. Гэвч Милу нь хөдөлсөнгүй. Мань эр дулаан орноосоо босох дургүй учир унтсаар. Шинэ найз нь хүлээхээс биш яая гэх вэ.

	Тосны тээрэм ажиллуулах үеэр Пьерийг эвтэйхэн аргалан холдуулсан Антуан авгынхаа тухай мань хүү бодно.

	— Бид ойрдоо заваар муу байгаа тул чи Сент-Совейрт байдаг хамаатныдаа очоод, Милутэй тогло! гэж авга хэлэв.

	— Чи нохойгоо ч авч явж болно. Би хэдэн өдөр ч болов нохойны балиартуулсан шал арчина гэхгүй амар сууя гэж бэргэн нэмэн өгүүлэв.

	Ингэж Пьер, Гори нохойнхоо хамт энд хоёр долоо хоногийн чөлөөгөөр ирээд байгаа нь энэ! 

	— Бөөн аз! гэж жаал хүү чанга хашхирахад дөнгөж сэргэсэн Милу: «Юу гэнэ ээ?» хэмээн асуув.

	— Бөөн аз аа! Над энд сайхан байна. Зангаа эргэнэ.

	— Тэгнэ ээ! Үдээс хойш. Оройхон гэж шинэ найз нь хэлэв. Тэнгэр л сайхан байх болтугай! 

	Цонхны самбар хяхтнан дуугарч, гадаа яггүй хүйтэн боловч, тэнгэр цэв цэлмэг, нар уулсыг униартуулан гийгүүлнэ. Мань хоёр хүү яаравчлан босож, энэ тэрийг ярилцан байж, өглөөний цайгаа уув.

	Одоо ч үдийн хоол, үдээс хойш тэнгэр сайхан болох хоёрыг хүлээхээс өөр юмгүй.

	Хонио бэлчээрт гарахаар болоход хонины хашааны хаалганы дэргэд тэд түлхэлцэн, зарим нь нэг нэгнийхээ нуруун дээгүүр авиран, бие биеэсээ түрүүлж гарахаар тэмцэлдэнэ.

	Эдүгээ үймэлдэн бужигналдаж байгаа амьтдыг Милугийн «Понь» гэдэг нохой цуглуулан бөөгнөрүүлэх нь «Хүүе та минь. Жаахан замбараатай!» гэж хэлэх мэт.

	Гори хамаа намаагүй хуцан, нааш цааш хуйлруулан элдэхэд хонинууд бүүр яах ч учраа эс олно.

	— Гори минь! Чи чадахгүй байна. Милугийн нохой эрхэнд нь орохгүй байгаа амьтдын үснээс нь яльгүйхэн хазаад, бөөгнүүлээд байгааг хараач.

	Тэд Аржансоолын булаг руу аажимдаа хөдлөхөд хонь амтархан идээшилж, Пьер байгалийн байдлыг сонирхоно. Өндөр уулсын хоорондох энэ бэгэлцэг Бүистэй адил чидун жимсний модгүй, харин бөөн бөөн чулуу, арцны модод болон хэд хэдэн царстай энэ болгон Пьер бүүр жаахан байхдаа байсан Кантал нутгийг санагдуулна.

	— Бэгэлцэг дундуур мушгиралдан урссан гол ямар нэртэй вэ? гэж асуухад:

	— «Гунигт гол» гэдэг юм гэж Милу хариулав.

	— Яагаад «Гунигт» гэдэг гэж?

	— Гол эндээс гарах гэж хэчнээн их тахиралдсаныг чи хараач. Тэгсэн мөртөө эндээс гарч чадаагүй юм. Ийм болоод «Гунигт» байхгүй юу?

	— Худлаа! Би энд ердөө гуниглаагүй. Энэ уул хад намайг найртай сайхан хүрээлэн байдаг. Эдүгээ уулан дунд улам он удаан байхын тулд би булан тохой гарган урсдаг юм гэж голын ширүүн урсгал тэртээ холоос хүний хэлээр хэлэхэд Пьер усны хэлийг мэддэг болохоороо ойлгов.

	Уулын хажуу хормойгоор явахад арцны бут хөл маажин, бүдэг ягаан өнгөтэй, үсэрхэг үр зулгаалгах тун дургүй. Гэвч хөөндэй энд давгүй хүрч, арцны үрийг амтархан иднэ. Ялангуяа өвөл улам олноороо цугларна. Францын өмнөдөд байдаг Прованс, хойд хэсгийг бодвол өвөл дулаан байдаг болохоор эдгээр шувууд дулаан улирал болтол тэнд байдаг.

	— Аа, зангаа яах вэ? хэмээн Пьер санаа зовно.

	— Тийшээ очно! 

	Хавхаа сайн нууц газар тавьсан болохоор амархан олдохгүй! За, энэ нэг нь байна! Юу ч алга... Бас өөр нэг! Газар луу шигдэн орсон хавтгай чулууны захаар хэд хэдэн өд харагдана. Милу алагдсан шувууг гаргаж ирэхэд, Пьерийн нүд халтиран, арай л гэж харав. Урьд хонь, мал малчин хүүхдүүд байрладаг байсан газраас холгүй өөрийн нь тавьсан хавх л хамгийн сонин байлаа. Мань хүн тийшээ гүйж хүрэв.

	— Милу! Нэг шувуу орчихжээ! 

	Том чулуу, шувууны бүх биеийг дарж, дөнгөж нэг далавч нь ил байв...

	Тэгсэн мөртөө хөөндэй гүйцэд үхсэнгүй. Пьер шувууг гар дээрээ тавихад, тэрээр үл мэдэг хөдөлнө. Шувууны далавч нь гэмтжээ. 

	— Яасан их өвдөнө вэ? гэж шувуу хэлэх шиг болно... 

	Арай ядан амьсгалж, ам нь ангалзана. 

	Пьер хүнд байдалд орлоо. Түүний анх баярлаж байсан байдал нь огт өөр болов. Цагаан алаг гэдэстэй энэ хөөрхөн шувууг өрөвдөн харна. Өд нь яасан ч зөөлхөн юм дээ! 

	Энэ зуур, Милу улам дээшээ гарчээ. Мань эр эргэн ирж:

	— Би дөрвийг барьсан! хэмээн баяртай хашхирав. 

	— Өө чи ганцыг бариа юу? Ээж эднээр чинь сайхан хоол хийнэ дээ. 

	— Минийх үхээгүй байна. Чагнаач! Тээр дор царс модон дээр байгаа бусад нь энийгээ дуудаж, «син, син...» гэж байна. За, за би энийг чинь та нарт буцааж өгье. Милу минь! Энийг нь эдгээгээд орхиорой хэмээн Пьер барьсан шувууныхаа өдийг улам илэн хэлэв. 

	— Чи наад шувуугаа хайрлаад байгаа юм уу? Нааш нь үзүүл дээ. Наадах чинь нутгийн шувуу байна. 

	— Нутгийнх гэнэ ээ?

	— Тийм ээ. Эндээс хаашаа ч явалгүй жил туж энд байдаг хөөндэйг ингэж нэрлэдэг юм. Эд хавар жигтэйхэн сайхан дуугардаг. 

	— Би чагнах сан! Милу! Энийг эмнээд өгөөч! 

	— Чи хүсээд байгаа бол гэртээ хариад, аргалаад өгье. Над гэрт чиний шувуунд таарах бургаасан тор байгаа. Тэгээд эдгэхээр нь «дуудагч» болгоё. 

	— «Дуудагч» гэж юу байдаг юм бэ?

	— Мөчир доогуур сайн нууж тавьсан торон дотроос бусдыгаа дууддаг юм. Тэгэхэд нь би бас нуугдаж байгаад бусад нь яваад ирэхээр анаж байгаад буудна... 

	— Тэгээд алчих гэж үү?

	— Идэх л юм бол тэгэхгүй яах юм! Тэр хараач. Тэр модны дор миний «бүгдэг газар» байна. 

	Өтгөн мөчрийг сүлжиж хийсэн овоохой шиг юм байна. Дунд нь нэлээд өндөр түшлэгтэй эргэдэг суудалтай сандал байна. 

	— Би энэ сандал дээр сумласан буугаа бариад сууна. «Дуудагч» шувуу бүхий тор өөр нэгэн өнцөгт өлгөөтэй байна. Шувууд ирэхэд тэр зүг рүү нь би сандлаа эргүүлнэ... 

	— Шувууд тэгээд л ойчоод үхээд байна! Хөөрхий «дуудагч» шувуу л харамсмаар юм байна даа,.. за, буцъя хэмээн Пьер уйтгартай хэлэв. 

	Гэртээ буцаж ирээд, Милу шувууны хугарсан далавчийг цэвэрлэн хугарсан газрыг нь аятайхан боож, доторлон зассан үүр маягтай бургасан торонд хийв. Тэгээд хажууд нь арцны хэдэн үр хаяж, савтай ус тавив. 

	— Одоо наадах чинь эдгэх үү? хэмээн Пьер сэтгэл их зовно. 

	— Тэгэлгүй яах вэ. Чи л битгий хүрээрэй! Хараад л бай. 

	Харин энэ шөнө, тортой шувуу байгаа өрөөнд хачин юм болов. 

	Пьерийн нойр хүрэхгүй хөрвөн хэвтэж байтал хөөндэй хөдлөх шиг санагдав. Цонхны самбарын завсраар сарны гэгээ орж ирэхэд, мань хүү юу болж байгааг үзэхээр аяархан бослоо. 

	Бяцхан шувуу, хөлөн дээрээ цомцойн сууж, торны буланд шигджээ. Хөөндэй усанд хүрч, ус уухыг хүссэн боловч саваан дээгүүр үсрэн гарч чадахгүй байв... Гэхдээ л оролдсоор байж, савтай усанд хүрч, уснаас уугаад, дараа нь торны хөндлөвчинд ойртон, Пьерийг олж харав. 

	— Чи эдгээ юү? гэж баярлан асуухад:

	— Үгүй эдгээгүй байна. Гэхдээ арай л дээрдэж байна. Энэ торноос гарвал би лав эдгэнэ дээ. Чи их тусархаг хүн бололтой байна. Намайг эндээс гаргаад, ойд аваач! гэв. 

	— Удахгүй би чамд тусална. Чи харж байгаарай:

	— Чамд итгэж байна. Өнөө шөнө би чамд сонин юм үзүүлнэ. Намайг дагаад яваарай. 

	— Хаачих юм? Гадаа аягүй хүйтэн байна! 

	— Хүйтнийг чи ер мэдэхгүй. Буцаад орондоо ор! Чи зүүдэлж байна л гэж бодох болно. 

	— Чи жаахан илбэтэй юм уу?

	— Тийм ээ, тийм. За орондоо хурдан ор. 

	Дулаан орондоо ороод дөнгөж хэвттэл хөөндэй торноосоо гарч, өмнө нь ирэхэд, хүү араас нь даган явах шиг санагдав... жаал хүү унтаагүй байгаа шүү! Энэ чинь зүүд л биш! 

	Нэлээд явж байтал, мань хоёр Пьеррунен нэрлэж байгаагаар жаргалын орон гэгчид очив. Тэндхийн ой шугуйгаар явахад мод болгон дуулаад байгаа ч юм шиг, зүг бүрээс дэрвэлзэн байгаа тоо томшгүй олон далавч ч байх шиг... 

	Гэвч энэхүү сонин орчин нь хүүд бага зэрэг гайхал төрүүлнэ. Сент-Совейрт ч биш юм шиг бас өвөл ч биш юм шиг. Дөнгөж хаврын өглөө болж байгаа юм шиг санагдана. Шувууны жиргэх, донгодох, исгэрэх нь сонстоно. Бүүр дэргэд шахам нэг дууч хөөндэй хөгжилтэй нь аргагүй жиргэхэд нөгөө нэг нь бүүр эелдэгхэн дуугаар хариулна. 

	— Яасан сайхан юм бэ? хэмээн жаал хүү сэтгэл хөдөлсөн байдлаар бувтнана. 

	Хүүгийн сэтгэл баяраар дүүрч, дуу шуугианаар бялхсан өндөрлөгийг жаал ширтэн зогсоход, хөөндэй нь түүний өмнө дэгдэлхийлэн явна. Мань хоёр улам дээшээ авирахад, шувуудын уянгат дуу тэр хоёрыг дагасаар:.. Хөөндэй гэнэт зогтусав. Юу болов? Өчүүхэн энэ амьтан тун их айсан шинжтэй болов... 

	— Хараач! Тэр доор лав анчид байх шиг байна гэж хөөндэй хэлэв. 

	Шугуй руу ордог зөрөг замаар буу үүрсэн хэсэг хүн үнэхээр өгсөж явна. 

	— Эд чинь хядах гэж байгаа юм даа. Энэ ойд ан ер хийдэггүй байсан болохоор шувуунууд юу ч сэжиглэхгүй байгаа! Одоохон анхааруулахгүй бол болохгүй. Энэ ч хэцүү дээ... Одоо бол шидийн аргаар харагдахгүй байгаа болохоор ямар ч аюулгүй байгааг чи харж байна шүү дээ. Харин бусад шувуунд мэдээ хүргэхийн тулд би шувуу дүрсэндээ орох ёстой. Гэтэл далавч маань сайн эдгээгүй байгаа болохоор намайг анчны сум гүйцэж болох юм. Ингэвэл хохь л болно биз! Ямар ч гэсэн энэ дуучдын амийг аврах хэрэгтэй! Чи эндээ намайг хүлээ... Би амьд гарч чадвал эргээд ирнэ.

	Ингээд хөөндэй арай ядан нисэж, модны доогуур алин хэдийн алга болов. 

	— Буц аа! Буц! Цаана чинь анчид ирлээ хэмээн жаал хүү уйтгартай хашхирав. 

	Ямар ч хариу гарсангүй. Дуучид гэнэт чимээгүй болж, зарим нь ийш тийшээ нисэн одож байгаагаас үзэхэд, хугарсан далавчит шувуу зорьсондоо хүрч байгаа бололтой. Шувууд бөөн бөөнөөрөө нисэж, далавчаа сарвалзуулан хурдлахад анчид гүйлдэн буудаж эхлэв... Хожуу ниссэн залхуу хэд нь бууны суманд өртөгдөн унасан боловч бараг нийт сүрэг шувуу нисэн зайлж амжжээ! 

	— Ээ гялай! гэж Пьер хашхирмаар байсан боловч түүний сэтгэл зовуурьтай хэвээр. «Өөрийн нь» хөөндэй хаана байна? Юу болсныг үзье. 

	Манай түнш модон доогуур шурган явна. Анчид алагдсан хөөндэйнүүдээ түүж байна... Пьерийн хөөндэй яагаа бол? Тэр чинь нисэж бараг чадахгүй байгаа шүү дээ. Алагдсан юм биш байгаа?

	Өнөөх хөөндэй нэгэн намхан мөчир дээр хөдлөлгүй сууж байна. Нэгэн анчин түүнийг олж хараад, буудахаар буугаа чиглүүлтэл:

	— Анхаараарай! гэж хүүхэд хашхирахад анчин буудсан боловч мань шувуу Пьерийн үгийг сонсоод, гэнэт өөр мөчирт шилжиж суув. Тэрээр сайн нуугдаж чадсан учир анчны урам нь хугаран явлаа... 

	Хядагчид зайлан одоход, сайх хөөндэй шугуйгаас гарч, найзынхаа дэргэд ирж үсэрч эхлэв. 

	— Чи миний амийг аварлаа. Анчны сум намайг оноогүй. Ингэж би аюулаас аврагдаад дахин үл үзэгдэх байдалдаа орлоо. 

	Энэ гайтай ойгоос зайлъя! гэж шувуу хэлэв. 

	— Нисээд явчихсан шувууд эргэж ирэх үү?

	— Үгүй! Дахин ирэхгүй. Тэр шувууд анчдаас нуугдуулж чаддаггүй, хүүхдүүд нь хавх тавиад байдаг энэ шугуйг бүрмөсөн орхисон. 

	— Тэгээд, энэ чинь шувуугүй нутаг болох гэж үү?

	— Тэгэлгүй яах вэ. Хорхой шавжид идэгдэн хувхайрч ой шугуй нь ч хүртэл алга болсон уйтгартай нутаг болно. Ямар болохыг нь одоо хар... 

	Ямар ч дуу наргиангүй, шувуугүй, хавар ч болдоггүй, байгаль нь уйтгартай, сөнөн сүйдсэн ой шугуй Пьерд харагдав. Энэ бүхнийг эргэцүүлэн бодож байтал... 

	Чухам яаж эргэж ирснээ ч мэдэлгүй, нэг л мэдтэл, мань эр орондоо байж байлаа. Сэрээд харвал, хөөндэй нь торондоо байна. Харин хугарсан далавч нь бараг эдгэрчээ. Пьер, шувуугаа энэ өдөр, нэгэн царсны мөчир дээр аваачиж тавихад найз шувууд нь тойрон хүрээлэв. 

	Үүнээс хойш жаал хүү дахиад хавх тавихаа бүүр больжээ. Тэрээр хүүхэд болгоныг өөр шигээ байгаасай гэж хүсэх боловч хөдөөгийн хүүхэд бүрийг энэ сайхан амьтныг авлахад нь яаж саад болж чадах вэ! Сент-Совейрт Бүйстэй адил бас хөөндэйн мах идсэн хэвээр байлаа. 

	Авга ахындаа эргэж очиход, арцны үнэртэй хутгалдсан сайхан үнэр гал тогооны өрөөнөөс гарч, бүхэл байшингаар таржээ. 

	— Хөөндэй иднэ! хэмээн бэргэн ачийгаа баярлуулах санаатай хэлэв. 

	Ямар үнэр гээч! Пьер хэрдээ идэмхий. Гэвч мань эр, зориг гарган байж «Эгч ээ, над ганцхан зүсэм хатсан талх өгчих» гэв. Хатсан талх гэдэг нь дан талх биш. Талхан дээр нь тахианы шүүстэй сайхан мах тавьдаг юм. 

	— Яагаад? Чи чинь, мах идэхээ байгаа юу?

	— Үгүй! гэж хариулсан боловч тэрээр тахиан махтай талхаа амтархан идэв. 

	Наадах чинь хөөндэйн махны жижиг ясыг түүхээ залхуураа биз дээ гэж нэг зочин хэлэв. 

	Тэгэхэд нь хүн бүр шувууны махыг хэд хэдээр нь хэсэглэн хүүгийн тавагт хийлээ. 

	Пьер, бусдын адил идэж орхив. Энэ жижиг хэсгүүдийг харахад хөөрхөн шувуу байсан гэж итгэх аргагүй. Энэ бор шувуу саяхан болтол дуулан нисэж явсан гэдгийг хэн мэдэх вэ дээ? Хатсан талхан дээр түрхсэн энэ шувууны мах жаал хүүд тэрний шархдуулж байсан хөөндэйн тухай нэлээн юм санагдуулав. 

	Бүист байхгүй байхдаа хөөндэйн талаар мань жаалтай ямар юм болсныг хэн ч тааварлаж үл чадна. 

	Хүүгийн жаалхан толгойд үл ойлгогдох хэчнээн их юм нуугдаж байна гээч. 

	— Энэ бусад хүүхэдтэй адилгүй хүүхэд шүү гэж авга хэллээ. 

	—- Манай Прованст ирж тэнгэр огторгуйд жаргалтай сайхан дуу хадуулан байдаг шувууд болон мөчир дээр исгэрэн байгаа хөгжимчин хөөндэйг авладаг энэ анчидтай л лав хэзээ ч би адил болохгүй дээ гэж Пьер өөртөө шивгэнэн хэлэв.


IV : ИНЭЭДТЭЙ МОЛТОГЧИН ТУУЛАЙ

	 

	Пьерийг тоглог гэж олон зулзагатай нэгэн эмэгчин молтогчин туулай өгчээ. 

	Зулзаган дундаас нэг зулзага хүүд бүүр илүү санагдана. Түүнийгээ Жано хэмээн нэрлэх болов. 

	Энэ зулзага саарал өнгөтэй, учиргүй том чихтэй. Чих нь нарийхан сахлаг үстэй атлаа арьс нь тун нимгэн, ягаавтар, хачин их урт... Энэ зулзага эх молтогчны од нь байлаа. 

	Нэгэн өдөр, мань молтогчин бусдаасаа ялгаран тодрохыг хүсэж, чихээ чигээр нь эсвэл хойш нь унжуулахын оронд нэг чихээ хажуу тийш нь унжуулж явав. Ингэснээрээ тэр молтогчин, малгайгаа хажуулдан өмссөн хүүхэд шиг эвгүй харагдана. 

	— Чихээ засаач! гэж эх нь хэд дахин үглэхэд Жано:

	— За, ээж ээ л гэнэ. 

	Жаал байзнасны дараа өнөөх чинь бас л өрөөсөн чихээ бараг газар шүргүүлэн чирээд харайна. 

	— Энэ молтогчны чих яасан инээдтэй юм бэ гэлцэхэд Жано бүүр хөөрч:

	— Би чинь их гойд шүү дээ гэж хариулна. 

	Мань молтогчин, бусдынхаа хамт нэгэн том хашаанд байдаг бөгөөд өдөр бүр салхинд гаргадаг. Тэднийг өндөр ханатай цэцэрлэгт өглөөний хяруу хатсан хойно гаргаад, орой дахин хашаанд нь оруулж хаадаг. 

	Энэ ч бас л таатай амьдрал шүү. Өндөр өвсөн дотор молтогчин туулай үсэрнэ, өнхөрнө. Багваахай цэцэг, сэдэргэнэ, амтат сайхан навчтай цагаан хялгана зэргээс аль дуртайгаа олж иднэ. Тэдний бяцхан хоншоор нь баярласандаа таталдан чичвэлзэнэ. 

	Шөнө болж, үүрэндээ буцаж ороход уйтгартай байдаг юм. Асаньон (Испани зарц авгайн охин, жаал хүүгийн найз), Пьер хоёр инээлдэн байж, молтогчнуудыг тууж, үүрэнд нь оруулдаг. Заримдаа мань хоёр молтогчны чихнээс шүүрэн авна. Гэвч ингэхэд нь чих огт өвдөхгүй. Харин газраас хөндийрөхөд л эвгүй байдаг. Молтогчны хөлийн сарвуу нь хоосон агаарт сарвалзан бөгсөн бие нь нааш цааш хөдлөн хүүхдүүдийн гараас мултрахыг оролдоно. Дараа нь молтогчнуудыг зөөлөн сүрлэн дээр тавьж хаалгыг нь хаадаг. 

	Ингээд торны цаана ороод, сонирхсон амьтад руу нүүр амаа янз бүрээр хөдөлгөнө. Хоншоороо үрчийлгэн байнга хөдөлгөнө. Бас хатсан талхны зах туж хивнэ. 

	Энэ идэш, мань хоёр жаал молтогчинтой нэлээн сайхан наадлаа. 

	— Наадуул чинь бүгдээр байна уу? гэж Пьер асуухад:

	— Болоогүй байна. Өрөөсөн чихээ унжуулаад явдаг өнөө инээдтэй молтогчин л алга гэж Асаньон хариулав. 

	Манай онгироо молтогчин үүнийг дуулаад улам хөөрөн цовхорч:

	— Би олноос гойд молтогчин! Би бол... гэж хэлж дуусаагүй байтал өрөөсөн чих нь хажуу тийшээ унжсан болохоор нэг том гар ирж, нөгөө талын чихнээс нь атгав. 

	Жано агаарт өргөгдөн ганц чих нь бүх биеэ дааж байгаа тул чих нь учиргүй их өвдсөнөөс мань молтогчин, үүрэндээ иртэл орилсоор байлаа. Эх молтогчны зүрх шимширнэ. Жано ч гэсэн бүхэл оройжингоо улайж, цус гарах шахсан чихээ далбагануулан байв. 

	Энэ явдлаас Жано хаширсан гэж та бодож байна уу? Огт үгүй! 

	Маргаашаас нь эхлээд л Жано, өнөө далбагар чихээрээ элс шүүрдэн гүйж гарлаа. 

	Бас нэгэн үдэш, дахиад өөр нэг аюул гарлаа. Хоёр жаал их яарч байжээ. Жано хамгийн сүүлд нь хашаанд ортол, хаалга чанга хаагдаж, өнөө гайтай дэлдэн чих нь хаалган завсар хавчуулагдаж орхив. Жано, бүтэн шөнө яасан гээч? 

	Чихний яг үзүүр нь хавчуулагдсан болохоор жаахан хөдөлбөл учиргүй өвдөнө. Тэрээр огт хөдлөхгүй, бас толгойгоо унжуулж зогсох хэрэгтэй байлаа. Өглөөгүүр тэсэхийн аргагүй ядарч, хүзүү нь лугшин өвдөж эхлэхээр мань эр огцом хүчтэй татсан чинь үнэтэй сайхан чихээ тас татав аа! 

	Хачин чанга орилоход нь эх молтогчин, Жаног зовлонгоосоо салж байгааг лав мэдээ биз ээ! 

	Түүнээс хоёр чихээ хоёулыг нь соотойлгож явдаг болов. Ингэж, бусад молтогчинтой адил болохоос айх хэрэггүй боллоо. 

	Өрөөсөн чихний нь үзүүрт тасархай байдгийг хэн ч үл мэднэ. Хэрэв молтогчин эх яриагүй сэн бол энэ тухай Пьерруне ч бас мэдэхгүй байсан даа.


V ЧИДУН ЖИМСНИЙ ЗАХ

	 

	Нэгдүгээр сард Прованст хүйтний эрч жихүүн боловч, нартай... Өнөө өглөө бүүр үүр цайхаас аваад л дов толгодын дундуур нэгэн үл ойлгогдох анир чимээ гарлаа. Гэхдээ энэ нь салхины чимээ ч биш... Чидуны модод учиргүй их ганхсанаас ийнхүү шуугиан гарч байна. 

	— Энэ чинь юу вэ? Бид чинь ганц ч жимсгүй болчхож! Бүгдийг нь түүчихсэн байна уу? Өчигдөрхөн бидний мөчир дээр урт шат тавиад улс амьтан хөгжилтэй шуугилдаад бидний жимснээс аваад л байсан. Жимс түүхийг чинь их л уддаг гэж бодсон чинь дуусаж орхио шив дээ... 

	— Дуусжээ. Хүүхдүүдийг минь аваад явсан юм шиг болж! гэж хажуугийн мод хэлэв. 

	Чидуны моддын дотроос хамгийн хөгшин нэгэн мод хэлсэн нь:

	— Бид дахиад ирэх жил болоход чидунтай болно л доо. Энэ жил би өөрийнхөө чидун дотроос нэгийг бүүр их хайрладаг байсан юм сан. Тэр чидун маань бусдаасаа арай л өөр байсан. Хар өнгөтэй инээдтэй жижигхэн тэр үрэл жаахан шидтэй байсан даг аа. Мань эр ч биед нь хүрсэн гарыг зүгээр лав өнгөрөөгүй дээ! Тэр бөмбөлөг яагаа бол? Бусдыг нь бас яасан бол?

	Тайвширч үз! Чидун найз нар минь. Тэдгээр үрлүүд чинь холдоогүй, ойрхон байна. Өнөөдөр гүнгийн эзэмшлийн Бүйст чидуны зах гарч байна. Платаны цэцэрлэгийн гудамжинд наймаачид жижиг хайрцгаа эгнүүлэн тавьсан байна. Тэгээд тэр хайрцаг дотор нь юу байна вэ дээ? Дүүрэн чидун байгааг Пьер чи харав уу? 

	Өглөө эрт байсан боловч, жаал хүү хонь, нохой хоёроо дагуулан улсын дундуур тэнэн явна. 

	— Жаахан Пьер чи босчхоод, хониндоо чидуныг идүүлэх гэж явна уу? хэмээн хашхиралдан инээлдэнэ. 

	— Яалаа гэж дээ. Хонь чидун иддэггүй юм. Гори ч бас адил. Намайг зах сонирхох гэсэн чинь энэ хоёр дагаад гарлаа. 

	— Анхааралтай байгаарай! Гудамжаар өнхөрдөг дугуйтай жин явдаг юм. Наад хонь чинь дайруулчих вий! Өнхөрдөг дугуйтай жингийн жолооч нар худалдагч бүхний дэргэд зогсож, барааг нь жигнэж, худалдагч болгонд тасалбар олгодог. Бас учир зүггүй борголдон, ачаа тэргийг урж тастан аядаж байгаа нохдоос болгоомжлоорой! 

	Өглөөний найман цаг болоход бүх юмыг жигнэж дуусаад, ханан цагны доор жижиг туг хатгах нь зах онгойсны тэмдэг бөлгөө. 

	Улс амьтад гүйлдэн үнэ цэнээ ярилцаж, дараа нь хажуугийн цайны газар орж, наймаагаа тохиролцоно. Тэд чанга хашхиралдана. Харин гагцхүү чидун жимс л хайрцагтаа томоотой нь аргагүй хэвтэнэ. Хөөрхий амьтад! Тосыг нь авах гэж чидуныг нунтагладаг, аль эсвэл арилгаж цэвэрлээд иддэг. Чидун бүр үүнийг андахгүй мэддэг. Тэдний дотор бүүр нэг адтай зальтай чидун байдаг. Хүн харж байхад ер хөдөлдөггүй мөртөө хүний нүд хариулан үе үе хөдөлж, дуу аялан, биеэ инээдтэй гэхчих нь сэгсэрнэ. 

	Зах хаах болоход, наймаачид үлдсэн чидунаа тэргэндээ ачин, худалдан авагчид тарж явна! 

	Мань Пьер л холхисоор... Зарим бүтэлгүй амьтад, хайрцгаа ачаалж байхдаа хэдэн чидун газар өнхрүүлснийг жаал хүү ажиглав. 

	— За одоо миний наймаа хийх ээлж боллоо доо. Авга ахынд чидун бий л дээ. Гэхдээ энэ хэд нь миний хувийн юм болог гэж хүү өөрөө өөртөө хэлэв. 

	— Чи янзалж чаддаг юм уу? хэмээн хажуугаар нь өнгөрсөн нэг нөхөр асуулаа. 

	— Чадалгүй яах вэ. Эргэн тойронгүй сэрээгээр чийчээд, давсалдаг юм. Дараа нь их хүйтэнд гадаа тавьж хөлдөөгөөд жаахан тос хийгээд савлахад болчихдог юм.

	Бүх шуугьсан амьтад явж гудамжинд хүнгүй болоход жаал хүүгийн найз ч бас явжээ. Ядарсан хонь нь зам дээр хэвтэж, Гори бусад ноходтой наадан давхихад, Пьер газарт унасан чидуныг түүж гарав. Түүсэн чидун нь бараг хормой дүүрч байтал нэгэн чидун год үсрэн гарч зугтлаа. 

	Тэрээр эвлэгхэн шингэн хоолойгоор гиншгэнэн дуулахад, жаал хүү нүд, чих хоёртоо итгэж ядан зогсож: Би лав зүүдэлж байх шиг байна гэж бодно. 

	Мань хүү дахин бөхийн тонгойход хөдөлсөн юм ер алгад чадах бүхнээ түүсээр яваад, өнөө зугтаадагт хүрэхэд бас л зугтаад явчхав. 

	— Дэндүү чанга барих юм. 

	— Яалаа гэж дээ. Чи баригдах дургүй байна уу? 

	— Чи намайг барьж чадахгүй юм чинь оролдоод үз л дээ. 

	Пьерруне барихыг хичээх боловч цаад чидун нь зугтаад байна. 

	Яг барих гэхээр л зугтаад явчихна. 

	Ер баригдахгүй юм. Энэ жимс лав шидтэй байх аа. Гори, хоншоороо газарт наалдуулан энэ сонин юмыг ажиглан хэвтэнэ. Жимсийг хөдлөхөд, нохой нэлээн болгоомжилсон байдалтай ар тийшээ ухарна. Мань нохой хуцаж ч зүрхлэхгүй байлаа. Энэ хачин юмнаас дэмий л архиран холдоно. 

	Хэд дахин оролдож ядаад, Пьер учиргүй их инээж:

	— Яасан инээдтэй чидун бэ? Чи үнэхээр идүүлэх дургүй юм биз дээ гэв. 

	Өнөөх жимс нь бүүр хол явчхав. 

	— Чамайг чинь идэх л гэж ургуулдаг шүү дээ. 

	— Тэгж битгий бод. Хэрэв чи намайг газарт булбал их өндөр мод болж ургах модны үр над байгаа. 

	— Чидуны мод болох уу? 

	— Тэгэлгүй яах вэ. Намайг аваад газар бул. 

	— Чамаар ч би яах вэ дээ. Над чам шиг жимс зөндөө байгаа хойно. Чидуны мод болно гэнэ ээ. Энэ чинь харин их зүгээр хэрэг биш үү! 

	«Би чамайг аваачаад цэцэрлэгтээ тарья гэж тохиролцъё» гээд Пьер бөхийхөд өнөө чидун нь бас л сэмхэн алга болно. Чидуны модыг хаана ч хамаагүй тарьж болдоггүй болохоор над уулын энгэр олох хэрэгтэй. Намайг дагаад яв! Тэгээд миний зогссон газрыг таарна гэж бод хэмээн чидун хэлэв. 

	— Ээд ээ! Энэ чидуныг яая даа! Үгэндээ оруулж чадах юм аа! 

	Мань жаал ингээд чидуныг дуулгавартайяа даган явна. Чидун явж байгаад Бүисийн захад, Аннибалын усан оргилуурын хажууд чидуны моддын тариалангийн сайхан газрын дэргэд зогслоо. 

	— Энд хэмээн шивгэнэв. 

	Энэ үеэр Пьеррунегийн дэргэдүүр явсан хүн:

	— Чи харихгүй юм уу? Бэргэн чинь чамайг дуудаж байгаа даа гэв. 

	— Нээрэн ч тийм. Орой болж шүү. Өнөө бэргэн чинь хашхирч гарна. Харихгүй бол горьгүй. Харин чидунаа яах вэ? 

	Ингэж хэлэнгүүтээ, мань хүү гэнэт ухасхийн чидуныг шүүрэн авав. Жижиг хар бөмбөлөг тун гайхан дургүйцнэ. 

	— Битгий дараа болоод бай! Над чамайг чагнаж байх зав алга. Би чамайг газарт суулгаж чидуны модтой болно гэсэн шүү дээ. Одоо бол оо биз дээ. Уулын бэлд суулгалаа. Түргэл түргэл! Би харих минь! Хурдлаарай! 

	Авга ахын тосон тээрэмд учиргүй шуугиан болж байв. 

	Пьерруне галын өрөөнд хэнд ч мэдэгдэлгүй сэмхэн орсон боловч гэрийнхэн нь бүгд хоолоо идчихээд цайгаа уух гэж байв. Зүг бүрээс уурлан:

	— Энэ орой болтол хаачдаг юм бэ? 

	— Хоолыг чинь халаасаар байтал... бантан боллоо. 

	— Чи ч ёстой бантан идлээ дээ. Хохь чинь дээ! 

	— Энэ тэнэмэл чинь хаанаас гараад ирэв. Зах аль хэдийн хаасан шүү дээ гэж бэргэн хашхирна. 

	Чидун жимсний адал явдлаас тэдэнд яриад ч яах вэ. Том улс, араатан амьтдын ярихыг ямар сонссон биш. Том улс өдөр тутмын амьдралаас бусад юмыг хардаггүй, сонсдоггүй гэж хэлж болно. Гэхдээ ямар ч гэсэн бэргэнд хариу хэлэх ёстой... 

	— Ах аа! Би ирэх жил чидун зарна. 

	— Чидун зарна аа? Хаанаас олох юм? 

	— Өөрийнхөө чидуны модноос авна. Өнөөдөр би чидун газар суулгасан. Та яагаад инээгээд байна? 

	Ширээ тойрон суугаа бүх улс инээлдэнэ. 

	— Мөрөөдөгч минь! Чи чидуны мод нэг жил болоод л жимсээ өгнө гэж бодож байна уу? Чидуны сайхан модтой болохын тул наад зах нь хорин жил хэрэгтэй гэдгийг чи мэдэх үү? 

	— Хорин жил ээ? Хорин жилийн дараа чинь би хөгширчихнө шүү дээ! 

	— Хорин жилийн цаана чи том хүн болоод чидунд дуртай хүүхдүүдтэй ч болж мэднэ дээ... 

	Пьерд тийм алсын юмыг харах ухаан алга. Энэ мөчид их өлсөж байсан болохоор учир зүггүй залгилж гарав. 

	— Шарсан «бантангаа» ид! Наадах чинь эмгэн хумснаас бараг том шүү! хэмээн бэргэн нь хэлэв. 

	Авга ах нь ачийнхаа сонирхдоггүй тосон тээрмийн тухай бодно. Харамсалтай юм даа! Тээрэм хүүгийнх болно шүү дээ гэхдээ сүүлд... 

	Энэ чидуны намтраас эхлээд хүүд сонирхол орох юм биш байгаа? ... 

	— Пьер! Чи тэр чидунаа чухам хаана суулгасан юм бэ? Аман дахиа залгихын зуур жаал хүү чидун суулгасан газраа зааж өгөв. 

	— Зөв л газар суулгаж дээ. Чидун чинь тэнд лав хөлдөхгүй. Тэр чинь нартай газар. Харин чи гаднах ясыг нь хагалсан уу? 

	— Яс хагалах аа? Ямар яс? Чидуны голд байдаг яс уу? Хагалж яах юм? 

	— Тэрийг хагалбал мод чинь соёолно шүү дээ. Модны соёо нь тэр ясан дотор байдаг юм. Зарим их чийгтэй газар бол тэр яс нь ялзраад, соёогоо гадагш нь ил гаргадаг. Энд бол хөрс нь чулуурхаг, хуурай газар. Чи ясыг нь хагалаагүй бол чидуны мод ургахгүй хэрэг. Тэр яс чинь чулуу шиг аягүй хатуу. Олон улс, чидуны модны мөчрийг шилжүүлж суулгадаг. Ингэхэд их хурдан ургадаг юм. Чидун ургуулах гэсэн юм бол яаж тарьдгийг нь би зааж өгье. 

	— Наадахынхаа хоолыг нь идүүл л дээ. Пьер чамд ямар ч гэсэн, амтат зууш үлдээсэн шүү гэж бэргэн нь хэлэв. 

	Пьер яаран, авгатайгаа хамт гарахад, жимсийг яс нь хагартал нь цохиж хагалах, бас ингэхдээ доторх идээг нь гэмтээхгүйг зааж үзүүлэв. 

	Мань хүү энэ бүхнийг ойлгон, жимс хагалдаг багажийг нь авч:

	— Би түрүүчийн суулгасан чидунаа очиж буцааж гаргая гээд л давхин алга болоход:

	— Дахиад өөрийг ав л даа! Чи олохгүй шүү? гэж авга ах нь хэлэв. 

	Яалаа гэж дээ. Тэр чидун нь бол ерийн чидун биш шүү дээ! Тэр нь дуулдаг, үсэрдэг байсан. Гори минь хоёулаа явъя. Хивэхээс өөр ид шидгүй хониор ч яах вэ? 

	Аннибалын булгийн дэргэд очоод, мань хүү будилж орхив. Энэ оргилуурын бараг эсрэг талд нь байсан ийм чулуутай газраас өчүүхэн чинээ нүхийг яаж дахин олох вэ дээ!.. 

	Гараараа ч ухлаа. Саваа модоор ч ухлаа!.. Байдаггүй шүү. Гори хүртэл хойд, урд дөрвөн сарвуугаараа газар сийчин онгично. Юу ч алга... Жаахан зүүн, баруун тийшээ ухав. Бас л байдаггүй. Арай доошоо юм болов уу? Тэгтэл чидунт ойн захад хөлөө нэг сайн дэвсээдэх сэн чинь жаахан хар бөмбөлөг газар дээгүүр өнхрөх нь тэр ээ. 

	— За ашгүй чидун минь энэ байна гэтэл:

	— Энэ нүхэн дотор чинь бүтэж үхэхээ дөхлөө. Чи миний үгийг гүйцэд сонсоогүй шүү дээ гэж чидун хэлэв. 

	— Үгүй байз л даа. Тэгэхэд чинь би их яарч байсан юм. Одоо би ойлгосон. Наад яснаас чинь салгая. Хараач! Над багаж байна. Чи хөдлөлгүй байж бай! 

	— За, за тэгвэл хөдлөхөө больё! 

	Мань эр, жимсийг эвтэйхэн хагалахад, идээ нь гарч ирэв. Муудаагүй байна... 

	— Ёо! гэж чидун зөөлөн дуугарав. 

	Пьер чидунаа газарт нь дахин эргүүлэн булаад, исгэрэнхэн гэр лүүгээ явлаа. 

	Дараа нь юу болсон гээч;

	Дараа нь яах вэ дээ. Жаал хүү, өнөө чидунаа таг мартаж, чидун нь ганцаараа ургах нь тэр. 

	Хожим, хорин жилийн дараа манай жаахан Пьер өөртэй нь зэрэг ургасан сайхан том чидуны модыг дотнын найз шигээ бахархан харах болно доо. Тэгэхэд мань эр, чидуныхаа бараан ногоон навчсыг наранд гялалзахыг нь шагшран, үр ач нартаа дуулан дуулан үсчдэг тэр чидуны намтраас ярьж өгнө дөө. 

	VI : АВГЫН МАШИН

	 

	— Ах аа, машинаараа явах уу? 

	Пьер машинд суух тун дуртай. Гэхдээ бас ямар ч хамаагүй юманд суухгүй. Хамгийн дуртай тэрэг нь авга ах Антуаны нь «хоёр морины чадалтай» жижиг машин гэнэ ээ. 

	Тэр машин нь даан ч инээдтэй. Замын шороонд дарагдсаар байгаад гадна тал нь зэвхий ногоон болж, бас хэд дахин санамсаргүй хавирснаас энд тэнд нь үрчийж хорчийсон газар ч бий. Гэхдээ л сайн яваа! Явна ч гэж дээ, уг нь замд үсрэн цойлж, бүжиглэдэг юм. Энэнээс өөр машин, огцом, чулуутай эрэг өөд гарахгүй. Энэ талаараа ердөө л ямаа гэсэн үг! 

	Заримдаа их хурдан явахад, машины дороос ямар нэгэн юм хүчтэй цохилон, трр, трр, трр гэх нь сонстоно. 

	— Ах аа, та чагнаач! Машин маань бүрээдээд байна. 

	Уурлаж ч байгаа юм уу? Үгүй, яалаа гэж дээ, сайхан зантай байна! 

	Заримдаа ч мань машиныг ар талын хоёр дугуйгаараа тийрч байна л гэмээр. Дотор нь сууж яваа улс, суудал дээрээ цовхчоод л явна. Гэхдээ уруу газар луу буухдаа ер ядраахгүй. 

	Пьер, машинаа өхөөрдөн «Ямаалзан» гэдэг хоч өгч, гэрийн тэжээмэл амьтан шиг хайрлан машинаасаа буухдаа:

	— Ямаалзан минь үүрэндээ оч доо! Гараашиндаа ор! гэж хэлдэг. Авга ах инээмсэглэн:

	— Ямаалзан чинь хөгширч байна. Шинээр солихоос биш дээ гэхэд:

	— Өө, Үгүй үгүй! Машин маань хамгийн их зоригтой гэж Пьер хэлнэ. 

	Саяхан Рок ууланд гарахад гоё тэрэгнүүд гарч чадалгүй, дор үлдэж байхад манай «Ямаалзан» л биднийг оройд нь гаргасан шүү дээ! 

	— Энэ машин нэг л биш. Удахгүй гууль нь цухуйх төлөвтэй. Нэг л өдөр улаан замд, гэрлийн дохиогоор зогсоод, дахиад хөдлөхгүй болчихно шүү гэж авга нь үглэнэ. 

	Жаал хүү:

	— Тэгж ч болох юм. Тэгэхээр нь та машиныхаа хамрыг сөхөөд чихэнд нь хоёрхон үг хэлэхэд, машин чинь дахиад л хөдөлнө! гэнэ. 

	Машин гэдэг тийм амаргүй боловч тэр болгоныг жаахан Пьер яаж ойлгох вэ? 

	Ямар ч болсон, бүх хэрэг шийдсэн. Антуан ах шинэ машинтай болохыг ихэд хүсэхэд бас бэргэн айлынхаа машинтай адил машинтай болохоор болж хоёулаа шинэ машин авахаар явлаа. 

	Харин жаал хүү л гараашинд байгаа хуучин машинаа уйтгарлан ширтэнэ. Хүүд энэ нь ямар нэгэн оньс бус, харин ямар нэгэн амьд эд алуулах гэж байгаа амьтан мэт санагдана. Хүүг:

	— Хөөрхий ямаалзан минь! гэхэд машин нь (нээрэн шүү! Ингэж хариулна):

	— Намайг хаясандаа харамсана даа! Чи хараарай! гэж хариулна. 

	— Би л лав чамайг хайрлаж байна. 

	— Намайг яах гэж байгааг чи мэдэж байна уу? 

	— «Төмрийн агуулахад аваачна» гэж ах хэлж байна лээ. Тэгвэл... 

	— Тэгүүлэх ч үгүй шүү! Би ууланд ясаа тавихыг хүсэж байна. Замын хажуугаар замбараагүй овооролдон хэвтээ тэр машины сэг дээр би яасан ч очихгүй. 

	— Тийм шүү! Хөөрхий ямаалзан минь. Би ч чамтай санал нэг байна. Гэхдээ яавал дээр вэ? 

	— Жаахан Пьер минь сонс. Над нэг бодол байна. Нэг өдөр, чи ахыгаа өндөр хадан хавцлын тэнд байдаг газар дээрээ очихоор явахад нь намайг авч явахаар арга зохио! Ингэж чадвал би тэнд очоод учраа олж чадна. 

	— Чи яах гэж? 

	Машин, хүүгийн энэ асуултад хариулж амжаагүй байтал Антуан ах, Мари бэргэн хоёр цоо шинэ урт машинаас буугаад гарааш руу орж байв. 

	— Алив! «Хөгшин ямаалзаныг» түлхээрэй зай гаргая. 

	Хуучин машиныг гаргалгүйгээр буланд тавьж, нүүрэн талд нь «Шинэ» машин гялалзах нь тэр. Ямаалзаныг хана руу шахахад урд талыг нь бага зэрэг үрчийлгэж орхив. Шинэ машины дэргэд урд хоёр гэрэл нь хазайж мурийсан сайх машин долир юм шиг тун царайгүй харагдана. 

	Хэд хоногийн дараа, авга ах, өндөр ууланд байдаг эзэмшлийн газар ургасан интоорын модоо эргэж үзэхээр явах боллоо. 

	— Том машин чулуутай, нарийн замаар явахгүй дээ. Явган л явдаг хэрэг болох нь ээ гэж авга ахын хэлэхэд, Пьер:

	— «Ямаалзаныг» асаавал яасан юм бэ, ах аа? Тэр лав дээшээ дажгүй гарна шүү гэв. 

	— Үзье л дээ гэж Антуан ах дургүйвтэр хэллээ. 

	Хуучин машинаа гараашнаас гаргаж, хазайсан чийдэнг тэгшлээд явах нь тэр ээ! 

	Урьдын зангаараа мань тэрэг бүжиглэн цовхчих боловч, уулархаг замаар зоригтой давхина. 

	— Сайхан өгсөж байна шүү хэмээн жаал хүү хөөрч зөөлөн суудал дээрээ үсчинэ. 

	Зоригт «Ямаалзан» өндөрт гарлаа! Увезийн хөндийн эхэнд байдаг зам дээр машинаа орхиод, тэд интоорын модоо үзэхээр явав. Одоохон ирнэ! 

	Тэгтэл, яасан гээч! 

	Жаал хүү зөргийн дагуу ганга түүж яваад нэг харсан чинь машин нь өнхөрч явна... Уруу газар луу маш хурдална. Жаал хүү хашхирч ч амжилгүй байтал машин улам доош өнхрөн Увезийн хөндийн эхэн рүү алга болох нь тэр! 

	Шуугианы чимээгээр гүйж ирсэн ах нь учрыг олж ядан зогсоно. 

	— Юу бол оо вэ? Пьер чи арааг нь салгасан юм уу? 

	— Үгүй. Би хажуугийн зөргөөр явж байсан. 

	— Машины дэргэдүүр хүн явсан уу? 

	— Үгүй. Намайг холоос харж байхад энэ машин чинь өөрөө өнхөрч эхэлсэн. 

	— Тун хачин юм! Орчиндоо хохирол учруулсан эсэхийг нь очиж үзье. 

	Авга ах, ачаа дагуулан зөргөөр уруудаж, түргэн урсгалт горхины захад ирэв. Бургасны хэдэн мөчир хугарснаас ондоо гарз гарсангүй. 

	— Гай болж бид машинд байгаагүй нь их юм!

	«Ямаалзан» маань тэнд хөөсөрсөн усанд, хадан дотор бөгсөн бие нь эвдэрч, дугуй нь агаарт эргэлдэн, үхтлээ шархадсан амьтантай адил харагдана. 

	— Гаргаж авахын арга алга. Төмрийн агуулахад аваачих хэрэггүй. Харин амар болж... 

	Жаал хүү машинаа эцсийн удаа өөрийн нь дурладаг байсан ууланд харж, зориуд өнхөрсний учрыг ойлгон, «санаж байснаараа боллоо доо» гэж бодов. 

	— Пьер явъя! Чи уйлж байна уу даа? Яагаа вэ? Чи айгаа юу? 

	— Үгүй. Айгаа ч үгүй. Гэхдээ энэ чинь «Ямаалзан» маань шүү дээ, ах минь.


VII : ГҮЗЭЭЛЗГЭНЭ

	 

	Бэргэн нь гал тогооны өрөөнөөс Пьерийг дуудаж шөлөнд хийх гогод байхгүй байна. Цэцэрлэгт очоод хэдэн гогод байвал аваад ир! гэв. 

	Жаал хүү сагсан саваа шүүрэн авч цэцэрлэг рүү харайв. Мань эр багц гогод булсан газрыг андахгүй мэддэг. 

	Дөрөв таван ширхэг гогод зулгааж аваад, сийрсэн савандаа хийв. Дэргэд нь гүзээлзгэнийн хэдэн бут байна. Навчнаас нь цэцэг гарсныг жаал хүү олж хараад, нэг мөчир таслан авав... 

	— Эгч ээ, та хараач! Их гоё юм. Би яваад, танд дахиад баглаа цэцэг аваад ирэх үү? 

	Бэргэн нь дундаа шартай таван цагаан дэлбээгээр нь гүзээлзгэнийн цэцгийг таньж:

	— Үгүй, энэ чинь гүзээлзгэнийн цэцэг байна! Хэрэв чи зулгаачихвал, гүзээлзгэнэ ургахгүй шүү дээ. Чи барилгүй хараад байвал гол нь эхлээд томорч, цайвар шар болж дараа нь үнхэлцэг шиг улайрна. Тэгээд гүзээлзгэнээ болохоор иднэ дээ. 

	Пьер өглөө бүр гүзээлзгэнээ харахаар очиход нар ээж, бас усалсан байна. Цагаан дэлбээ нь унаж, нялх жимс аажмаар томорно. Тэдний дотор нэг гүзээлзгэнэ бүр адтай түргэн томорно. Энийг болмогц нь би иднэ шүү гэж ховдог жаалын гуйсныг эгч нь зөвшөөрчээ. 

	Хэдэн өдөр туж бороо орж, сэрүүн болно. Гүзээлзгэнэ яасан ч удаан болдог юм! Гэхдээ, хамгийн сүүлд ургасан нь хүртэл бараг улайжээ.

	— Болоогүй байна. Бас жаахан хүлээ! Харин газар чийгтэй байгаа үед чи гүзээлзгэнэ иддэг жижиг хар өтийг сайн харж бай. Ер нь чи муу бээлий хийгээд, тэр өтийг түүж аваад, тахианд өгч бай! гэж Мари бэргэн хэлэв. 

	— За! гэж жаал хариулав. 

	Мань эрд хийх юм юу мундах вэ? Өт түүхээ бүүр мартаж, сайн тоглож авна. Харин зальтай нэг өт хамгийн сайн болсон гүзээлзгэнэд ороод гаднаас харагдахгүйгээр нуугджээ. Тавтай сайхан байрлаад, цадатлаа идэж сууна. Гүзээлзгэнийн гаднах үед нь хүрээгүй болохоор огт чимээгүй юм шиг харагдана. 

	Нэг өглөө, Пьер баяртай гэгч нь ирж болсон гүзээлзгэнээ идэхээр зулгаан авбал, дотор нь юу байсан гээч? Атийхаараа атийсан том өт байх нь тэр. 

	Жаал хүү уурлан: «Өөдгүй муу өт чамайг даа! Чи миний гүзээлзгэнийг идэж байхад чамайг тахиа иднэ дээ!» гэж хашхирав. 

	Пьер тэр өттэй гүзээлзгэнийг Жанет гэдэг хайртай тахиандаа аваачиж өгөхөд цаадах нь гүйж ирээд л бүгдийг нь залгиж орхив. 

	Гүзээлзгэнэ өт хоёр холилдсон яасан сайхан зоог вэ? Бэргэний даалгаврыг гэнэт санасан Пьер: «Би чамд дахиад одоохон өт авчирч өгнө» гэлээ. 

	Гэвч замд нь дахиад л өөр юм гарав. Асансьон гэдэг найз охин нь дайралдаж, тэр хоёр өнхөрдөг дугуйтай тэшүүрээр зөндөө тоглов. 

	Маргааш нь бүтэн сайн байсан болохоор манай найз машинаар сэлгүүцлээ. Нэг дэх, хоёр дахь өдөр яаж ч өнгөрснийг мэдэхгүй. Нэг мэдэхэд гурав дахь өдөр болж бэргэний өгсөн даалгаврыг санатал зах руу явах болжээ. 

	— Өнөө өглөө би өт түүж амжихгүй нь. Тэд гүзээлзгэнэ идчих байх даа. Муу хэрэг хэмээн Пьер найз Асансьондоо ярив. 

	Гэнэт тэрэнд нэг бодол төрлөө. Тахиа өтөнд дуртай болохоор, Жанетаа авчирч идүүлье байз. Жаал хүү тахиагаа тэврэн авчирч, гүзээлзгэнийн дунд орхив. 

	— За, Жанет минь! Наад өтнөөсөө зооглоод бай! Над ч эрж явахгүй амар. Би зах явлаа. 

	Тахиа нь учрыг ойлгосон мэт дүр гарган:

	— Гоог! гоог! дуугарна. 

	Зовлонтой ажлаас нэг мултарлаа! 

	Пьер бэргэнтэйгээ зах дээр очиход шувууд гуаглан, худалдаачин хашхирч, тун хөгжилтэй байна. Эгч, сайхан идэх юм авч цаг аятайхан өнгөрөв. Мань хоёр явж боовны мухлагт ороход, худалдагч найз нь халуухан талхаар зочлов. 

	— Гүзээлзгэнэтэй боов байна. Та нар авах уу? Их амттай шүү гэхэд:

	— Үгүй гэж эгч хариулав. 

	Тэгэхэд нь надад цэцэрлэгт байгаа өнөө гүзээлзгэнэ хоолны дараа идэх бодол төрлөө. 

	Бодохоос л арааны шүлс асгаран гэртээ баяртай эргэж ирэв. 

	— За, гүзээлзгэнээ түүгээд ирье! 

	Байдаггүй! Яасан гээч! Өнөө шар тахиа чинь хамаг ногоог үндсээр нь зулгаагаад болсон гүзээлзгэнийг бүгдийг нь идчихсэн байна. Би санахдаа өрдөө л өт иддэг гэж бодсон юм. 

	— Хайран жимс! гэж бэргэн уурлаж тахиаг хэн авчирсан бэ? гэхэд нь

	— Би авчирсан. Өт л идүүлэх гэсэн юм гэж Пьер уйлагнав. 

	— Тэнэг жаал минь! Гүзээлзгэнэ иднэ гэж чи бодсонгүй юу. Чиний идэх юм чинь тахианы ходоодонд орж дээ! 

	— Дахиад гүзээлзгэнэ байхгүй гэж үү? хэмээн аргаа барсан хүү асуув. 

	— Гүзээлзгэнэ гэнэ ээ! гэж Мари бэргэн уурлан, тасарсан үндсийг нааш цааш нь бужигнуулахад «Ингэхээр гүзээлзгэнэ бий болчихдог юм уу» хэмээн Пьерээс асуухад:

	— Чамд гүзээлзгэнэ өгнө байх аа!.. Чи өөрөө хийсэн ажил хойно!.. 

	Бэргэний дуу улам чангарч:

	— Ах чинь юу гэх бол? Хэчнээн их ажил болж байж, энэ хэдэн бутыг суулгасан гээч... Урагшгүй амьтан! Франсуа авгайн ямаанаас доор... ямаа бол ядаж сүү өгдөг. Чи бол гай л тарихаас өөр юм алга! 

	Бэргэн бүүр их уурлаж:

	— Хорвоо дээр миний ач шиг тэнэг хүн байхгүй байх аа... 

	Толгойгоо эргэтэл загнуулсан мань жаал хөдлөлгүй нулимс урсган зогсоно. 

	Бэргэн нь гэнэт тайвширч халааснаасаа хэдэн мөнгө гарган:

	— Мангар жаал минь, май! Боовны мухлагт очоод, гүзээлзгэнэтэй боов ав! 

	Дахин хэлэхийн завдал болоогүй байхад Пьер мухлаг хүрэв. 

	— Гүзээлзгэнэтэй боов гэнэ ээ? Зараад дууссан. Харин цагариг боов байна. 

	Өнөөдөр тун аз муутай өдөр юм. Гүзээлзгэнэтэй боов авъя гэхэд хүртэл цагариг боов байх юм!.. Пьер цагариг боовноос хэдийг аваад гэр лүүгээ тун уруу царайлан явна. 

	— За яах вэ. Маргааш боов иднэ гэж эгч хэлэв. 

	Энэ балагтай өдөр Жанет тахиа л ганцаараа гэдэс цатгалан, додигор сууж

	— Гоог! гоог! дуугарна.


VIII : ТҮРЭГ ШОШ

	 

	Түрэг шош цэвэрлэнэ гэж ажил байдаггүй сэн бол Мари эгчийнд байхад аятайхан байхгүй юу? хэмээн зуны энэ сайхан өдөр цэцэрлэг дэх хажууд нь ногоон түрэг шош уул овоо шиг овоолсон төмөр ширээний дэргэд Пьер бодож сууна. 

	Жаал хүүгийн суугаа энэ газар нь тосны тээрмийн ард хэсэгхэн чулуурхаг, сүүдэртэй газар. Гэвч авгынх эндээс арай дээшхэнээ сайн газартай. Үржил тэжээлтэй, чулуугүй энэ газраа чулуун хашаа барьж, суваг татжээ. Тэнд нар гарахад, ногоон түрэг шош суга ургадаг! 

	— Өдөрт хоёр удаа хурааж болно гэж цэвэрлэгч хэлнэ. 

	Хоол болгон дээр шош иднэ. Мари бэргэн өвөл идэхээр заримаар нь дарш хийнэ. 

	Пьер шошийг цэвэрлээд л байна... цэвэрлээд л байна? 

	— Чамд л зугаатай юм даа. Би хийх сав цэвэрлээд ирье гэж бэргэн хэлнэ. 

	Пьерд зугаатай юм огт алга. Хачин их уйтгартай. Ногоон шошийг аманд хийх ч аргагүй. Ядаж шинэ вандуй шиг чихэр амттай биш. Шошийг чөтгөр алгаддаг ч болоосой! 

	Мань хүү, өнөө орой шошоо хурдан арилгаж дуусах гэж учиргүй яарна. Дуусах нь ч дууслаа! Бас л дахиад шоштой хоол идэх биз дээ. Яамай даа! Пьер ажлаа дуусаж, унтахаар хэвтлээ. 

	Сайхан унтана хэмээн бодож, цаашаа хараад хөлөө жийн хэвтэв... Тэгтэл яасан гээч! Бие нь урт нарийхан болж, ногоон өнгөтэй боллоо. Ингээд ногоон түрэг шош болчих нь тэр! Хэчнээн эвгүй байсан гээч! Гэхдээ л яах ч аргагүй ийм байв! Мань эр цэцэрлэгт нэгэн мөчрөөс зүүлттэй байна. 

	Олны харахаас зугтан навчин дунд нуугдаж ядна. 

	— Гү-гү! Би нуугдаж байна. Намайг олохгүй дээ! 

	— Үгүй ээ! Олчихсон... өнөөхийг чинь нэг бүдүүн гар барьж аваад өвсний ишнээс нь салган сийрсэн саванд хийчхэв. 

	— Бусадтайгаа ойрхон байхад бас хөгжилтэй ч юм уу даа! Одоо биднийг яах вэ? 

	— Даршилна гэж нэг нь хэлэв. 

	Ногоон шошийг яаж цэвэрлэдэг гээч! Энэ л аягүй дээ. Шошийн нэг талыг огтолж, цайрч гандсан цэцгийн дэлбээ бүхий хэсгийг нь бас таслан авдаг. 

	— Ингээд дуусах уу? Үгүй ээ. Бас том саванд хийгээд угаана. 

	— Энэ ч яах вэ. Би усанд дуртай. Дараа нь тогоогоо пийшин дээр тавьдаг. 

	— Энэ ч яах вэ. Би дулаанд дуртай. Ус буцлахад мань шош үсчин, бүжиглэж хүнд байдалд орно. Ус буцлахаа болиход сая амарна. 

	— Дахиад л бүжиглэх гэж үү? 

	— Одоо ч чадахгүй. Бүжиглэх зайгүй... Эндээс яаж гардаг бил ээ? Би хачин их халууцаж байна! гэж ногоон шош хашхирахад... Пьер сэрлээ.

	Мари бэргэн чихэртэй хандалсан далдууны цэцгийн тайвшруулагч ундаа барин, хажууд нь зогсож байв. 

	— Чи яав? Унтангуутаа учиргүй чанга ярилаа гэв. 

	— Би ногоон шош болчхоод оо гэж хэлж арай зүрхэлсэнгүй. Дэндүү юм уу даа! 

	Мань эр:

	— Би хачин их халууцлаа, хачин халуун байлаа... хэмээн үглэв. 

	Тайвшруулагч ундаа уугаад, тэр нэлээн тайвшрав. Эгч нь инээмсэглэн:

	— Маргааш бид юу хийхийг чи таа даа гэхэд:

	— Ногоон шош цэвэрлэнэ хэмээн жаал хүү урамгүй хариулав. 

	— Үгүй, шош арилгах ч чамд тийм аятайхан биш байх аа... 

	— Үгүй, яалаа гэж! хэмээн эгчээ гомдоохыг хүсээгүй Пьер идэвхгүйхэн хэлэв. 

	— Би дарш хийж дууссан. Ногоон шошийн тухайд ирэх хавар үр суулгах болтол ярихгүй байж болно. Харин улаалзгана болчихсон байна. Маргааш бид улаалзганын чанамал хийнэ. 

	— Яасан сайхан хэрэг вэ? хэмээн бувтнахад Пьеррунен нүд нь гялалзаж байв. 

	Зэс саванд хийсэн том том улаан шүр шиг улаалзгана жаал хүүд харагдах шиг болов. Улс амьтан хурааж, амтлан үзэж байгаа жимсний исгэлэн амт амтагдах шиг бөөрөлзгөнийн сайхан үнэр үнэртэх шиг болж байв. 

	Мань эр улаан царцмалаар дээгүүр нь гоёсон боов лав бод оо доо! Учиргүй баярласан жаал хүү:

	Дахин цэвэрлэх ногоон шош байхгүй байхад Мари бэргэнийд их сайхан байна шүү хэмээн бодсоор унтав.


IX : ӨВСНИЙ ХОЁР ИШ

	 

	Энэ нэгэн сайхан үдэд жаахан Пьер Үвезийн эргийн зүлгэн дээр тэрийн хэвтэж, шинэхэн сайхан ногоо, идээшлэн яваа хонио хариулан байна. 

	Бүх ургамал ногоо, түүнийг тойрон байгаа хорхой шавжийн шуугилдахыг жаал хүү анхааралтайяа чагнана. 

	Хүүгийн хажууд байгаа өвсний хоёр иш бусдаасаа илүү өндөр ургасан бөгөөд улам өндөр болохыг хичээнэ... 

	Эл хоёр иш салхинд ганхан найгаж байгаа, зэрлэг луувангийн уран гоолиг цэцэгт их шохоорхоно. Пьер энэ хоёр ишинд «Шүхэр» хэмээн нэр өгсний учир нь сайхан цэцгүүд нарнаас бултахдаа гоолигхон шүхэр доор ордгоос ингэж нэрлэжээ. 

	Хөөрхөн шүхэр цэцэг шүрэн хорхойг бүүвэйлэн ганхахад мань хоёр иш улам их онгирон:

	— Намайг хэчнээн их чадалтайг хараач. Би энэ хорхойг бөхийлгүй дааж байна шүү гэж нэг нь хэлэхэд, нөгөө нь:

	— Би ч гэсэн, тэр дээр яваа гурван ногоон шавжийг дажгүй дааж байгаа биз дээ гэв. 

	Зөвхөн шүхрийн цэцэг л хариу хэлэлгүй, мань хоёр чалчааг дооглон, өөрийн нь хөлийг дэрлэн ургасан хөвдийг илүү хайрлана. Ер нь чухам алиныг нь сонгоход хэцүү байна: эргэн тойрон зүлгэн дээр үнэгэн сүүл хэр баргийн салхинд хийсчихмээр биелэг өвс, согоовор бас зүг бүртээ авирч байдаг хогийн муу өвс хүртэл байна. 

	Манай шүхэр цэцэг л юу ч дуугаралгүй найгаж, мань хоёр иш амьтанд харагдах гэж улам дээшээ өлийнө. Гэвч хоёр иш, шүхэр цэцгийг гайхуулж чадахаасаа өмнө хажуугаар нь бэлчиж явсан Белу хэмээх нэртэй хонины анхаарлыг татжээ. Ийнхүү өндөр өвс маань гурван ногоон шавжийн хамт хонины ходоодонд орж харин өвсөн дээр сууж байсан дэлэнч нисэж амжив. 

	— Хоёр чалчаагаас салж амарлаа даа хэмээн хар цоохор биетэй нүүнээ хорхой баярлана... 

	— Баярлах цаг болоогүй байна шүү. Белу ойрхон байгаа. Цаадах чинь чиний орогнож байгаа зэрлэг луувангийн цэцэгт дуртай бол яана? 

	Нүүнээ хорхой, далавчтай болохоор ямар ч хонь гуайн амнаас зугтан зайлахаа мэднэ ээ... 

	Шүрэн хорхой их хөөрхөн болохоор Пьер авч гаран дээр тавьсан боловч түүний гар нь шүрэн хорхойн алаг биеийг халхалж үл чадна... Шүрэн хорхойг жаргал авчирдаг гэдэг бил үү?


X : ДАЛДУУ МОДНЫ ЦЭЦГИЙН БАЯР

	 

	Далдуу модонд авиран цэцэг түүж байгаа амьтад «Энэ зөгийг» яая даа гэцгээнэ. Зөгий нь цэцгийн өнгөтэй адил цайвар болохоор цэцгэн дотор харагдахгүй. Модны мөчрийг л дүнгэнээд байна гэж хэлмээр. Ийм болохоор зөгийнөөс биеэ хамгаалах нь тун яггүй хэцүү! 

	— Бид эднийг чухал хэрэгтэй бал бэлддэгийг нь бодоод л уучилмаар амьтад шүү гэж нэг жаал охин хэлэв. 

	— Иш, ядаж энэ халууныг яая! Зургаадугаар сарын сүүл гэхэд найман сар шиг л байна... хэмээн өөр нэг охин хэлнэ.

	— Хүн болгон ядарсан царайтай. Аадар бороо орж, түүж байгаа цэцгийг нь сүйдэлмээргүй сэн бол тэд лав дуртайяа унтах байх аа. Гэвч лхагва гарагт гарах далдууны захаас өмнө хурааж амжих шаардлагатай. 

	— Энэ үнэрийг яана гээч! гэж нэг эмэгтэй хэлэв. 

	Нээрэн тийм, анхилмал сайхан үнэр цээж дүүрнэ. Гэхдээ модны битүү мөчир дотор удаан байхаар толгой өвдөнө. 

	Тосгон эл хул болж, их бага бүх амьтан цэцэг түүхээр гарчээ. 

	Харин Пьер л энэ хүнд ажлаас мултарч амжив. Мань эр, өглөө хар эрт Асансьон охиноо олоод:

	— Овоохойд очиж тоглох уу? гэхэд

	— Би чадахгүй. Ээжтэйгээ явж далдууны цэцэг түүгээд олсон мөнгөөрөө өөртөө хормогч, шаахай авна гэж охин ухаалаг хариулт өгчээ. 

	Мань охин мөчир эсвэл шатны бариулаас зүүчих гогцоотой даавуу уут барьжээ. Явдал ийм болоход Пьер ганцаардсанаа ойлгож, загасны уургаа авч, Увез голын хөвөөнд очив. 

	Зөөлөн урсгалтай усанд наадах дуртай Гори нохой нь хэт түргэн урсгалтай энэ голд дургүй. Уулын энэ гол чулуу өнхрүүлэн урсгаж, далангийн ханыг сүртэй цохилно. Зам дээр нар их хүчтэй шардаг болохоор ялаа шумуул дүүрэн. Хаачъя даа? Адаг сүүлд нь мань нохой, түүсэн цэцгээ бүтээхээр платан модны сүүдэрт газар дэлгэсэн том бүтээлгэн доогуур орж цагариглан хэвтлээ. 

	Хүмүүс цэцэг түүгээд л байна, түүгээд л байна! 

	Хүүдий нь дүүрэхээр, хүүхдүүд дүүрсэн хүүдийгээ авчирч, бүтээлгэн дээр асгана. 

	Зарим жаал дүрсгүйтэн түүсэн цэцгээ зориуд нохойн дээр асгахад атиралдан хэвтээ нохой үл хөдөлнө. Нохой цэцгээр бүр хучигдах гэж байгааг харахад инээдтэй. Хүүхдүүд цэцэг улам л овоолно. Нохой харагдахгүй болов. Хүүдийтэй цэцгийг бүтээлгэн дээр асгасаар байтал бүүр уул овоо шиг болоход нэг хүн ирж цэцгийг хэсэглэн баглаж, өөр баглаатай нийлүүлэн тэргэн дээр ачив. Юуны өмнө жигнэх хэрэгтэй. 

	— Чи чинь дотор нь чулуу хийчихсэн юм биш биз дээ. Их хүнд байх чинь гэж худалдагчид алиалан хэлэхэд:

	— Дэндүү их чихчихсэн юм болов уу даа гэж худалдагч ийм хүнд байгаад өөрөө ч гэсэн гайхсан байдалтай хариулав. 

	Тэд, дахиад энэ тухай бодсон ч үгүй. Боодолтой цэцгээ ачиж аваад явав. 

	Бүтээлгийг өргөхөд Гори яагаад хуцаагүй гэж бодож байна? 

	Яагаад вэ гэвэл: далдууны хандыг өвчтөнийг унтуулахад өгдөг юм. Нохойг цэцгийн үнэрт мансууран бөх унтуулжээ. Аваад явахад нь ч мэдсэнгүй. 

	Хаашаа явж байна аа? 

	Худалдан авсан хүний ферм нь Бүйсийг бодоход хад багатай уултай, цэцэрлэгтэй нугатай ялимгүй хол оршдог сайхан муж даа. Түүгээр Түлүранк гэдэг түргэн хөдөлгөөнт загастай, уулын түргэн урсгалт гол урсдаг. 

	Хүмүүс оройдоо ирж баглаатай ачаагаа буулгав. Энэ их хүнд юу вэ? Цэцгээ савлахын өмнө сүүдэрт шигшүүр дээр тавьж хатаахаар дээврийн доорх хөндийд оруулав. 

	Фермийн эзэн, эзний хүү Жан-Пьер хоёр өнөө их хүнд байсан баглааг задлахад юу гарсан гээч? Хар нохой унтаж байлаа! 

	— Хаанаас гараад ирэв? гээд мань хоёр инээж гарав. 

	— Наадахыг чинь далдууны ханд дотор хийчихье гэж Жан-Пьер алиалав. 

	Нохой огт хөдлөхгүй байхад нь тэд хөдөлгөж үзэв... Бас л сэрсэнгүй! 

	— Үхчихсэн юм биш биз! Далдууны цэцэгт хордсон байх аа гэж фермийн эзэн хэлэв. 

	Нохойн цээжин дээр гараа тавьж үзвэл, зүрх нь сулхан цохиж байна. 

	— Үгүй, үхээгүй байна. Жан-Пьер! чи Рэно гуайн руу гүй! Тэр л амийг нь аварч чадна гэж эцэг нь хэлэв. 

	Рэно гуай бол малын эмч байсан хүн. Фермээс асар холгүй суудаг. 

	Рэно гуай ирж, Горигийн биеийг үрж, хэд хэдэн янзаар хөдөлгөсний эцэст нохой сэрэв... 

	Нохой ухаан орж, дээврийн хөндийд ирсэндээ их гайхлаа. Ингэж амь мэнд гарлаа. 

	— Энэ чинь Бүйсийн нохой байна. Чухам яаж яваад цэцгэн дунд орчихсон юм бол доо. Хөөрхөн нохой байна. Сайн ч асарч байсан бололтой. Ингэхээр наадахыг чинь тэнд лав хайж байгаа. Би бүтэн сайнд баярт очихдоо аваачиж өгнө. Рэно гуай танд их баярлалаа. Эзэн нь олоод их баярлах байлгүй. Харин наадах чинь хамаагүй төөрчхөж магадгүй. Уячихъя гэж фермийн эзэн хэлэв. 

	Явдал байдал ийм болоход Гори жаахан хоол идэж аваад өдрийнхөө хөгтэй явдалд мансууран, шөнөжингөө унтлаа. 

	Маргааш өглөө нь уяулснаа мэдэхэд юу болсон гэж санана. Хааяагүй дураараа гүйж явдаг Гори уяатай байна гэдэг чинь юу гэсэн үг вэ? Мань нохой хуцна, гийнана, уурлана... энэ болгон огт тус болсонгүй. Уяаг нь тавиад өгөх хүн гарсангүй. 

	Энэ үед Бүйст Пьер яах ч учраа эс олон цөхөрч ядна. 

	Далдууны цэцэг түүсэн тэр өдөр, сайх хүү орой тийшээ гурван туранхай загас бариад гэртээ харихаар болоод:

	— Гори, нааш ир! гэж дуудав. 

	Гори байдаггүй. Хаачив аа? Тээрэм рүүгээ буцаа юм уу? Юу ч болсон харья. 

	— Ах аа, Гори хаана байна? 

	— Гори? Мэдэхгүй. Чамтай цуг ирээгүй гэж үү? 

	— Үгүй! 

	Пьер бүхэл тосгоноор гүйж:

	— Гори хаана байна? Гори хаана байна? 

	Хэлээд өгөх ч хүн олдсонгүй. Нохойгоо ч олсонгүй. Өөр амьтантай тоглосоор яваад холдчих шиг бололтой. Ингэхэд нохой нэг их төөрөх ёсгүй. Мань нохой лав эргээд ирнэ. 

	Маргааш нь боллоо. Огт чимээгүй. Авга эгч амьтан болгоноос асуусан боловч амжилтгүй. 

	Зах нээхэд Пьер газраар мөлхөн бүх нохдыг мөрдөнө. 

	Тосгон нь хөл хөгжөөнтэй болж, олон хүн цугларчээ. Хол ойрын үй түмэн улс ирсэн бөгөөд бүүр харь нутгийн хүн хүртэл Баронни нутгийн далдуу цэцэг гоц сайхан анхилам үнэртэй тул тэрнээс олж авахаар энд иржээ. 

	Баяр болохоор захын мухлагуудыг барьж байгаа боловч бас болоогүй. Ням гарагт болох далдууны цэцгийн их баярыг үзэх хэрэгтэй. Үдээс хойш нутгийн хөгжимд морин тэрэгний цуваа явж улс амьтан бүжиглэнэ. 

	— Чи, Асансьонтой хамт талбай тойрвол тойр л доо гэж бэргэн нь ачдаа хэлжээ. 

	Бэргэн нь түүнд модтой олон чихэр авах мөнгө хүртэл өгчээ. Гэвч мань хүнд наадах сонирхол алга. Сэтгэл нь тун их зовж:

	— Гори хаачаа вэ? гэж цаг үргэлж үглэнэ. 

	Харин өнөө нохой нь Савуаянд уяатай байгаа бөгөөд цаг үргэлж улина. Гэхдээ түүнийг сайн асарч байгаа шүү. Хүмүүс түүнийг хайрлан огт гомдоогоогүй. Гэвч алдсан эрх чөлөө, нохойгоо эрж байгаа жаахан эзэн юүгээн мөрөөдөн мөрөөдөн гасална. 

	Ням гараг болж, фермийн эзэн далдууны цэцгийн баярт оролцохоор өглөө эртлэн мордлоо. Уяатай нохойгоо тэргэн дээр ачив. Мань нохой тэрэгний ард хэвтэн, гомдоллон улина. 

	Тэрэг явсаар л байна... 

	Гори, гэнэтхэн газраа танилаа. Бүист ирж! Платан модтой гудамж нь энэ мөн... Ингэсээр тосны тээрэмд ойртон очив. 

	Цөхөрсөн янзаар нэг удаа ухасхийгээд үзтэл уяанаасаа алдуурав. 

	Нохой зам руу үсрэхэд сууж явсан тэрэг нь цааш хурдлан одов... Мань нохой барилгачны байшин будахаар найруулан хийсэн шаваастай саван дотор буужээ. Шохойн уусмал дотор унахад «Пүл» хийх чимээ гарав. Нохой тэндээс, хүрзээ барин гайхсан барилгачин руу шохойгоо үсчүүлэн гарч, биеэ нэг сэгсрээд гэр лүүгээ хурдлав. Тээрэмдээ очиход нь хаалга нь хагас онгорхой байлаа. Бэргэн Пьертэй хашаанд байна. Бүхий биед нь шинэхэн цемент наалдсан цагаан толботой хар нохой, тэр хоёрыг хармагцаа баярлан хуцаж тоглож гарлаа. 

	— Гори! Ямар янзтай болчих оо вэ? Наад хормогч минь! гэж бэргэн хашхирна. Пьер:

	— Гори хэмээн хашхирч, нохойгоо хүзүүдэн авлаа! 

	Одоо л юм бүр хэвийн байдалдаа орлоо. Ингэхээр баярын тухай бодож болно. Гэвч дахиад л өөр нэг хэрэг гарлаа. 

	Хэсэг зуурын дараа нохой нь хөлөө хөдөлгөж чадахгүй шахам болов. Нохойны үс нь хатуу болж цардсан юм шиг боллоо. Өнөө цемент нь хатахаараа хатуурч байгаа нь энэ! Хөөрхий Гори! Хатуу цагаан юм биеийг нь хучив. Чулуу шиг хатуу хуягтай болох нь тэр. Салгахын аргагүй. Бэргэн, хайчаар сайхан үсийг нь хайчлахаас өөр замгүй. Ингэвэл эвгүй юм даа! 

	Бэргэн нь аятайхан, зөөлхөн арьсанд нь хүрэлгүй хайчлах боловч тэрээр уурлахгүй байж чадсангүй. 

	— Томоотой байгаач! Балиар амьтан! Хаагуур явж ингэж зууралддаг байна даа?.. За, одоо сайхан боллоо!.. Энэ арчаад ч арилдаггүй, хатуураад байдаг. Энэ чинь юу юм бэ?.. Шалаар дүүрэн цагаан юм боллоо. Арилгаж чадах уу, үгүй юу мэдэхгүй!.. Миний хувцас!.. Чамайг энэ чигээр чинь орхивол л чи их хэсэхээ болих байх аа!.. Чиний энэ их зууралдсан үсийг чинь зулгаасан бол яах вэ? 

	Гори огт айсан шинжгүй, харин эгчийн гарыг долооно. 

	Бэргэн гар хайч хоёроор удаан хөдөлмөрлөлөө. Ихэнх зууралдсан газар нь гарч, нэг жаахан хэсгийг нь аргалах арга алга. 

	— Наад аймшигтай үсээ зугаацуулах хүсэлтэй бол баяр луу оч. Чи ч мөн сайхан болжээ! гэж эгчийн хэлэхэд:

	— Яах вэ. Зүгээр гэж үсийг нь муухай хяргасан тэр нохойг өхөөрдөн өрөвдсөн байдалтай Асансьон охин хэлэв. Хамгийн гол нь тэр нохой эргэж ирсэн нь л их юм. Ингээд нохойгоо дагуулаад явцгаав. 

	— Пьер, чи одоо уйтгарлаагүй биз дээ? 

	Ямар ч гэсэн, мань гурав үдээс хойш наадаж болохоор боллоо.


XI : «ХААНА Ч БИШ» ОЧСОН СУДАЛТ ЖИЖИГ ТАХЬ

	 

	Мари бэргэн, ачтайгаа хоёул Парист танил айлдаа долоо хоног айлчлахаар ирлээ. Нийслэл хотод чинь яасан ч их шуугиан, яасан ч олон тэрэг байдаг юм! Тэдний нутгийн өнөө сайхан нам гүм, цэвэр агаар, нар хаана байх вэ? 

	Ялангуяа Пьер дураараа тэнэж явдаг Бүисээ бодон бүүр ч их харамсана. Энд болохоор машин тэргэнд дайруулчихна, төөрчихнө гэж айгаад, хүүг ерөөс гаргахгүй. Мань хүү өндөр байшингийн дундуур, зай завсаргүй гудамжаар бэргэний танилуудтай маш урамгүй явна. Тэрээр гудамжны хөдөлгөөний дүрмээс зарим нэгийг нь мэддэг боллоо. Улаан гэрэл асвал явган зорчигчид, ногоон асахаар машин! Энэ болгон нь зугаатай боловч хүү төдий удалгүй энэ бүхнээс уйдав. Харин аз болоход танил айлынх нь хотын захад байдаг. Тэднийх цэцэрлэг бүхий жижиг байшинтай. Туж бороо ордог болохоор жаал хүү, гэртээ л байна. 

	Пьер тоглоомоосоо үстэй даавуун хэдэн амьтан авчирсан болохоор уйдах нь арай гайгүй. Тэрээр жижигхэн найзуудтайгаа тайван тоглоно. 

	Энэ амьтдын дотор нэгэн судалт тахь байдаг. Түүндээ мань хүү учиргүй их хайртай. 

	Тэр тахь нь хэчнээн хөөрхөн гээч! 

	Хивсэн дээр хатирах гэж байгаа юм шиг... 

	Нарийхан, чигчийнээс уртгүй тэр тахь хоёр сантиметр өндөр хөлөн дээрээ зогсоно. Зөвхөн тоглоом боловч жаал хүү түүндээ их хайртай. Пьер багсаар будсан юм шиг хүрэн судалтай шар эрээн хувцастай тахиа хайрлан илнэ. Жаал хүү тахийн толгой дээрх өрвийсөн дэлийг нь илэхэд хэсэг газар нь бараан хэсэг газар цайвар... үзүүр нь тас хар сүүл нь ууртай байдалтай инээдтэй хөдөлнө. 

	Тийм ээ! Энэ тун хөөрхөн амьтан! Пьер түүндээ «Фоле» гэдэг нэр өгчээ. 

	— Хөл нь ийм шаламгай болохоор хатирч чаддаг байх ёстой бөгөөд хаагуур ч хамаагүй давхидаг... 

	Бяцхан араатан толгойгоо хөөрхөн хөдөлгөн:

	— Намайг яаж давхидгийг хараач. Би одоохон нислээ... гэж хэлэх мэт.

	Ийнхүү санагдавч, Фоле огт хөдлөхгүй. Өглөө бүр л Пьерийн өрөөний тавиур дээр ямар ч хөдөлгөөнгүй байж л байна. 

	Даарч бээрэхгүйн тул мань тахь шөнөжингөө хатирдаг юм биш байгаа? Бас ямар нэгэн өргөх шалтаг хүлээдэггүй байгаа? Тоглоом чинь бас өөрийн нууцтай шүү... 

	Өнөө өглөө нөгөө шалтаг нь болжээ. Пьер бүх тоглоомоо шалан дээр өрөөд, тахиа хамгийн толгойд нь зогсоов. Марал, нохой, илжиг, муур, тахиа, молтогчин туулай бүгдийг нь цувруулан жагсаав. Хамаагүй хутгалдуулан өржээ. Хамаа алга. Энэ бяцхан сүрэг тун эвтэй. Огт хэрэлддэггүй. 

	Пьер зөндөө удаан наадлаа. Тэгснээ тоглохоо гэнэт болиод, хаалга руу ухасхийхэд нь бэргэн нь:

	— Чи хаачих нь вэ? гэхэд

	— Хаачих ч үгүй гээд л алга болов. 

	Хаачих ч үгүй гэдэг чинь байшингийн гадаа ч биш, ямар нэгэн тодорхой газар ч биш, гэсэн үг дээ. 

	Бэргэн нь үүнийг нь ойлгоод дахин албадсангүй. Харин «хаачих ч үгүй» гэдэг нь «хаана ч биш» очно гэсэн үг гэж жаахан тахь их сонирхоно. 

	— «Хаана ч биш» гэдэг нь лав л нэг газрын нэр байх. Энэ «хаана ч биш» гэдэг газар ямаршуу байдаг бол гэж тахь шивнэнэ. 

	Мань тахь үй олон тахь чөлөөтэй зугаалж яваа ойрхог өндөр тэгш газар, бас үлгэрийн газрыг төсөөлөн бодов. Анхилмал сайхан өндөр өвс ойрхог газарт амрахад таатай сайхан нууц газар!.. Тахь гэдэг чинь хүүхдийн өрөөнд байх ёсгүй. Пьерийн очсон тэр газар л байх нь зүйтэй... эсвэл бүүр сайхан газар... 

	Пьерийн араас явбал, би тэр «хаана ч биш» гэдэг газрыг нь олох байх аа. Эгч гарахдаа хаалгаа онгорхой орхиж... явъя! 

	Өнөө Фоле чинь учир зүггүй баярлан циркийн морь шиг л хатирч гарлаа. Мань тахь босгоор гарангуут тал тал тийшээ харж:

	— Жаал хаачив? Аль зүг рүү явав? 

	Сураг ч алга. За яах вэ. Замдаа болох байх. Хамгийн гол нь явах л байна. 

	Яг л тахь шиг давхиж эхлэв. 

	Мань тахь гүйхээрээ цэцэрлэг дундуур явж, талд гараад үдийн орчимд нэгэн том талбайн захад ирлээ. 

	Нэг илжиг тэнд зараа уул идэж байна. 

	Фоле янцгаах шиг болоход:

	— Сайн байна уу? садан минь

	— Яасан инээдтэй ураг вэ? хэмээн тахь огт үзээгүй илжиг хэлэв (Тахь францад байдаггүй). 

	— Миний чих чинийхээс арай богино ч гэсэн би уг нь чиний төрлийн амьтан л даа. 

	— За яах вэ. Тийм ч байж болно. Чи яах гэсэн юм? 

	— «Хаана ч биш» хэмээх орон хүрдэг замыг эрж явна. Чи мэдэх үү? 

	— Үгүй мэдэхгүй. Ойн нөгөө захын нэг модноос уяатай байгаа мориноос очоод асуу. Надаас илүү ухаантай гэлцэх юм билээ. Уг нь ч тиймгүй л байх! 

	— Морь гэнэ ээ? Тэгвэл бас л миний нэг садан байх нь дээ! 

	Фоле, тэр морийг дорхноо олж хараад янцгаалан байж:

	— Сайн байна уу? Садан минь гэв. 

	— Садан гэнэ ээ? Чи манай төрөл гэж үү? хэмээн морь гайхна. Тийм ч юм уу даа. Чи надтай төстэй боловч наад эрээн дээлээс чинь болоод чамайг таньсангүй шүү. Ийм сайхан садантайдаа их баяртай байна. Чи үүгээр юу хийж яваа юм? 

	— Би «хаана ч биш» гэдэг нэртэй орныг эрж явна. Тэр оронд очдог замыг мэдэхгүй биз? 

	«Хаана ч биш» гэнэ ээ? ... Би уг нь нэлээн сайн тэнэсэн сэн. Гэхдээ ийм нэртэй газар байдгийг огт сонссонгүй шүү!

	— Яасан тусгүй юм! Пьерийгээ л олбол бүх хэрэг бүтэх бололтой. Түүнийг дагавал тэр оронд лав очих бий. За, баяртай, садан минь... 

	Фоле цаашаа жаал явснаа, гэнэт алхаагаа хурдасгана. 

	— За би лав л зөв явна бололтой. Том том бараан хад дайралдаж байна. Энэ бол уул эхэлж байгаа нь тэр. Одоохон өндөр өвсөн дотор хөгжилтэйхөн давхиж яваа сүрэг ах дүү нартайгаа дайралдана. Энэ ойн модыг л өнгөрөөд орхиё. 

	Фоле, баярлан улам хурдлан ухасхийвээс замаар тэнэж явсан нохойтой тулгарав:

	— Болгоомжтой яваач!.. Хаачих гэж ингэтлээ яараав? 

	— Би замаа олчхоод байна! Замаа олсон! гэж хэлээд манай тахь зогссон ч үгүй. Мань тахь алсад харагдагч хадны зүг баруун тийшээ эргэхэд нь:

	— Тийш ээ, биш ээ! Наад зам чинь «хаанахын ч биш» гэж нохой хашхирлаа. 

	Сайх тахь улам л хурдалсаар байгаад нохойн хэлсэн үгийн дөнгөж «хаана ч» «хаана ч» гэдгийг нь л сонсжээ. Би тэнд хүрнэ гэдгээ мэдээд л байсан юм! 

	Тахь явж явж хиймэл хадтай, жижиг хашаа барин тусгаарласан амьтны хүрээлэнд янз бүрийн араатан амьтан уйтгарлан ядаж байгаа газар хүрлээ. Эх нутгаа санан зовж байгаа энэ хөөрхий амьтдад энэ нь ёстой л «хаана ч биш» гэдэг орон юм. Хэчнээн уйтгартай гээч! 

	— Хараач, тахь байна. Гэхдээ тэдэнд давхиж чаддаг царай алга аа. 

	Давхих газар алга шүү дээ гэж тэд хэлнэ. Бидэнд бүү ойрт. Чамайг барьж аваад торон хашаанд хийчихнэ шүү. Харин чи дэндүү жижигхэн юм даа... Чи ч хайсны завсраар гараад явчхаж чадах байх.

	Мань тахь, айгаад ирсэн замаараа буцаад явах нь тэр. Ингээд маргааш өглөө Пьер тахиа шүүгээн дээрээ байж байхыг харлаа.

	Мань тахь өчигдрийнхөө зүггүйтсэнд гэмшиж байна уу? Тэр нээрэн явсан гэж үү? 

	Бусад амьтдад мань тахь «хаана ч биш» гэдэг оронд яаж аялснаа ярьж байна. Санаандаа орсноор л үлгэрийн газрын тухай ярьж гарлаа. 

	— Худлаа битгий ярь. Чи эндээсээ огт хөдлөөгүй байж! гэж муур хэлэв. 

	— Худлаа! гэж тахиа донгодов. 

	Үсэрхэг даавуун тоглоом бүгдээрээ

	— Худлаа! гэв. 

	Фоле өөрөө итгэж байгаа болохоор үнэн юм байлгүй. Мань тахь «Хаана ч биш» гэдэг мөрөөдлийн сайхан оронд ингэж айлчилжээ! 

	XII : ЯГААН ОРДОН

	 

	«... Хунтайж ингээд ягаан ордондоо оржээ» гээд үдээс хойш, багшийн ангид ярьсан сайхан үлгэр дуусав. Энэ үлгэрт шидэт дорно зүгийн нэгэн хунтайжийн тухай өгүүлнэ. Энэ нутагт эрдэнэсийн чулуу, цэцэг эд бүгд нь хүртэл тун гайхамшигтай. 

	Пьер ам ангайлган чагнаж, сургуулиас гарахдаа ч энэ тухай л бодно. Тэгээд мань хүү: «Тайж ягаан ордондоо орлоо» гэсэн сүүлийн өгүүлбэрийг үглэн явна... Энэ нь түүнд амандаа хүлхэхэд хайлж байгаа амтат сайхан бурам шиг санагдана... «Тайж ингээд оржээ...»

	— Чи юу зажлаад яваа юм бэ? гэж бяцхан Испани охин Асансьон замд гүйцэж ирээд асуув. Ангиас гараад намайг хүлээсэнгүйеэ: 

	Пьер өнөө л элдэв мөрөөдлөө бодсоор. Охин ч тэр занд нь бүүр дасжээ. Жаахан байзнасны дараа хүү хэлсэн нь:

	— Асансьон! Тэр ягаан ордон гэдэг нь их гоё юм бий байх даа? 

	— Тэгэлгүй дээ. Хачин гоё юм байж таарна. 

	— Юугаар хийсэн байх бол? 

	— Юу, юугаар гэж? Лав л цэцгийн дэлбээгээр хийгээгүй нь мэдээж! Чулуугаар бариад, дараа нь цайвар өнгөөр шавардаа биз. 

	— Над бол ягаан дэлбээ нь гоё гэж Пьер бодлогоширсон байдалтай хэлэв. Үгүй! Энэ ордныг чулуугаар бариагүй. Чулуугаар барьсан бол тийм гоё байх ёсгүй! 

	— Чи юугаар барьсныг нь мэдээд над хэлээрэй. Би ч гэсэн бас мэдэхийг бодъё... 

	Хоёр жаал, ингэж тус бүрдээ мэдэхийг оролдоно... 

	— Ягаан ордныг юугаар барьж болохыг мань хоёр жаал том улсаас ч асууна. 

	Янз бүрээр хариулна. 

	— Ягаан тоосгоор барьдаг гэж нэг нь хэлэхэд, нөгөө нь:

	— Ханыг нь ягаанаар буддаг гэж хэлнэ. 

	Өнгөцхөн будсан гоё чулуугаар барьдаг юм гэж зарим нь өгүүлнэ

	Ямар ч гэсэн аль ч хариулт, хоёр хүүхдэд хангалтгүй байв. Нэг өдөр, Асансьон жигтэйхэн баярласаар:

	— Би мэдсэн хэмээн тээр холоос Пьерд хашхирч байлаа. 

	— Ягаан ордныг чинь гантигаар барьдаг юм. 

	— Гантигаар аа? хэмээн жаал хүү гайхан зарим байшингийн задгай зуух хийсэн байдаг шиг үү? Тэгэхдээ гантиг чинь саарал, цайвар саарал, эсвэл хар шүү дээ... 

	— Өөр өнгө байдаг юм. Пиренейн нуруу дээр ажиллаж байсан нутгийн чулуучин гуай над тэнд ягаан гантигийн уурхай байдаг гэж хэлсэн. Тэр хүн над хэсэг гантиг авчирч өгнө гэсэн. 

	— Ягаан гантигийн уурхай гэнэ ээ, гэж Пьер их гайхан давтан хэлнэ. Энэ лав мөн боллоо! Жаал хүү толгойдоо үүрийн туяаны өнгөтэй гантигийн сайхан өнгийг дүрслэн бодно. 

	Харин маргааш нь гантигийн хэсгээс авчирсан нь хүүгийн сэтгэлийг бүүр гонсойлгов. Юу вэ? Өнөө хэсэг нь ягаавтар өнгөтэй барзгар юм байна. Уурхайгаас авсан цэвэр гантигийг зүлгэх хэрэгтэй гэдгийг мань жаал даан ч мэдсэнгүй. Их ажлын дараа сая тунгалагхан ягаан өнгөтэй болдог. 

	— Үгүй! Асансьон аа! Тэр чинь ордон барихад гоё биш. 

	— За яршиг, яршиг. Чиний наад ордон чинь залхааж орхилоо. Ганцаараа тэрийгээ эр! Чи цэнхэр ч ордноор яах юм, ягаан ч ордноор яах юм... Манай Испани оронд тун олон ордон байдаг юм. Наранд аягүй гоё гялалздаг. Ээж, тэр ордыг юунд ч хэрэглэдэггүй. Зүгээр л улс амьтан үзээд, сонирхоод л байдаг гэж хэлсэн. Тэгсэн мөртөө хүмүүс хэчнээн өөдгүй байшинд суудаг гээч. 

	— Гэлээ ч гэсэн, тэр алтан ордыг чинь үзэх юм сан. Гоё сайхан юм харж байхад сайхан байдаг юм. Тэр юм нь хэрэггүй ч гэсэн, Асансьон мөрөө хавчин гайхаад, холдон одсон боловч манай зөрүүд эр араас нь:

	— Ямар ч гэсэн ягаан ордон яаж барьдгийг мэдэхдээ л мэднэ! хэмээн хашхирна. 

	Хэсэг зуур, өнөө ягаан ордны тухай яриа гарсангүй. Энэ үед өөр нэгэн чухал үйл явдал болжээ. Хүүхдүүдэд тоглох байшин өгчээ. Байшин гэдэг чинь их хэрэг шүү! 

	Тосны тээрмийн ойролцоо, цэцэрлэгийн нэг буланд байдаг наранд гандан цайрсан дээвэртэй хуучин жижиг байшин байдаг байснаа сүүлд нь багаж хэрэгсэл хадгалдаг эвдэрхий балгас шахуу болгожээ. Пьер авга ахаасаа байгаад л:

	— Жижигхэн байшинд тоглож болох уу? гэж асуудаг байлаа. Тэгэхэд ах нь:

	— Угааж, цэвэрлэхгүй бол болохгүй хэмээн хариулна. 

	Нэг өдөр, цэвэрлэгчийн ажил хийдэг Асансьоны ээж нь эгчтэй хамт өнөө байшинд чинь орж хогийг нь шүүрдэж шалыг нь угаасанд өрөө овоо цэвэр болов. Өнцөг булан болгоноос гүйлдэн гарч ирсэн аалзнууд:

	— Юу болж байгаа нь энэ вэ? гэлцэнэ. Дээвэр доогуур үүртэй бялзуухай:

	— Ёстой үймээн байна даа! гэнэ. 

	Хажуугийн модон дээр сууж байсан хөөндэй жиргэхээ хүртэл болив... 

	Цэвэрлэж дуусаад, Пьерийг дуудан:

	— Чамд энэ байшинг өгье гэж ах хэлэхэд, баярласан Пьер:

	— Над уу? гэв. 

	— Тийм, тийм чамд. 

	— Энд чинь би юу дуртайгаа хийж болох хэрэг үү? Найз нараа авчирч болох уу? 

	— Тэгэлгүй яах вэ. 

	— Гал ил түлдэг зуухаар тоглож бас болох уу? 

	— Гал түлж болно. Яндан нь сайн татдаг. 

	— Аах! хэмээн Пьер баярласандаа олон дахин давтана. Хоол хийж ч болох нь. 

	— Чи өөрөө л мэд. Тэгэхдээ харин хоолоо өөрөө бэлтгэнэ шүү. 

	Мань хүү, Асансьон ч лав тусална гэж бодов. 

	Асансьон ч үнэхээр баярлан, үйлчлэгч мөн «тэдний байшингийн» тогооч нь боллоо. Мань хоёр жаал, томчуулыг тэднийд очиж хоол идэхийг олон удаа урих болов. Тэр хоёрт өндөг, гахайн мах, боов зэргийг өгдөг байв. Модны үнсэнд төмс булна. Энэ нь заримдаа хэт түлэгдсэн, эсвэл түүхийвтэр байх боловч тэр хоёрт эгчийн шардаг төмснөөс амттай юм шиг санагдана! 

	Хуучин шүүгээний нүдээр дүүрэн үнэт хогшил: хагархай таваг аяга, халбага, сэрээ, доголон ширээгээ хуучин бүтээлгээр бүтээж, өрөөний нэг буланд хэд хэдэн банз тавиад, дээр нь Пьер номоо өрж, «Номын сан» болгожээ. 

	Асансьон бүх хогшлоо гялалзтал нь арчина. Тэд цагаа аятайхан өнгөрөөх болов. Аалз дахин ирэхээ больж, харин бялзуухай нэлээн зоригтой болохоороо дээвэр доогуур жиргэн, хажуу талын мөчир дээр хөөндэй жиргэнэ. 

	Ийнхүү «тэдний байшин» нь «ягаан ордныг» мартуулав. 

	Мартах гэнэ ээ? 

	Та, Пьерийг ягаан ордны тухай бодохоос больсон гэж байна уу? 

	Та их андуурч. 

	Нэг орой, хоёр жаал, тоглосоор яваад Бүисийн тосгон бүтнээрээ харагддаг нэг овоон дээр гарлаа. Тэр хоёр, чидуны модон доор суухад шингэж байгаа нар тосгоны байшин бүрийг гэрэлтүүлж байв. Тэнгэрт хэсэг том үүл байгаа нь янз бүрийн сонин хэлбэртэй. Пьер, тэдгээр үүлсийн хувиран өөрчлөгдөхийг ширтэнэ. 

	— Ягаан ордон! хэмээн гэнэт хашхирч хэсэг бөөн үүл рүү заав. Тэнд нь хана, дээвэр, орох хаалга, бүүр цаашилбал багана хүртэл байна гэнэ ээ! 

	— Чиний ордон чинь нурж байна гэж охины хэлэхэд аадрын энэ үүлийг салхи үлээн сарниулав. 

	Энэ бол гайхамшиг! Пьер нэлээн гомдонгуй байдлаар:

	— Энэ ч яах вэ. Үүлээр аягүй гоё орд харш барьж болдгийг би мэднэ гэв. 

	— Би, хамгийн бөх бат нэг ордон олж харлаа. Тэр байна... гэж Асансьон хэлэв. 

	Нарны туяа, аадрын үүлний завсраар улам ягааран харагдах жижиг байшинг нь гэрэлтүүлнэ! 

	Хараач! Тэр «ягаан ордныг» Энэ бол нар манай жижигхэн байшинг биднийг баярлуулах гэж ордон болгож! Одоо юугаар тоглох гэж байгааг таах уу? 

	— Мэдэхгүй... 

	— Чамайг одоо тайж болгож хувцаслана. 

	— Тайж аа? Тайж гэдгээ чи мэдэх юм уу? 

	— Мэдэлгүй яах вэ. Сайхан хувцасласан хүнийг хэлдэг юм чинь. 

	— Тэгвэл би цайныхаа хувцсыг өмсье. 

	— Үгүй ээ. Тэрнээс чинь илүү юм байх ёстой. Яахыг нь би мэдэж байна. Ирэх пүрэв гарагт л том ёслол хийе. 

	Хүлээсэн өдөр ч боллоо... Бэргэнд ч сэжиг төрнө. Учир нь мань хүүхдүүд түүнээс хоолны дараа идэх амтат боов гуйжээ. Асансьон, боодолтой нэг нууц юм авчирч, саравчинд нуужээ. Жаал охин, баяраар өмсдөг нөмрөгөө гаргаж:

	— Нөмрөг маань ордны нөмрөг болог! гэлээ. 

	Мань охин, Пьерд үстэй тоорцог өмсгөн, бээлий хийлгэв (бээлий нь ялимгүй томдоно!)

	Ингээд ёслол эхлэв ээ. Нэг найз бүрээ үлээн, нөгөө нэг нь савны таг балбана. Их шуугианд гайхсан бэргэн гайхан ирж:

	— Бурхан минь! Яасан гоё тайж вэ? гэлээ. 

	Мань эр ганцаараа, тун ихэмсэг байдалтай явахад нь нэг хүү нөмрөгийн нь хормойг барьж Асаньсон чанга дуугаар:

	— «Ингээд тайж ягаан ордондоо оржээ» гэнэ. 

	Бусад бүх найз нь тайжийг даган «ягаан ордонд» орж, амтат сайхан зоог зооглов! 

	Энэ дурсгалт өдрөөс хойш хуучин байшинг «Ягаан ордон» гэж нэрлэх болжээ!


XIII : ХОНИНД АЮУЛ УЧРАВ

	 

	Энэ өдөр сургуулийн сурагчдын хамгийн дуртай өдөр: пүрэв гараг3.  Пьер өглөө орондоо удаан гэгч нь хэвтэж хөрвөв. Мари бэргэн том аягатай шоколад түүнд авчирч өгөв. Түүний цонх нарны гэрэлд хагас онгорхой байна... Хөөндэйн исгэрэх дуун алсад сонсогдлоо. Дууч хөөндэй түүнд уянгат зөөлөн аялгуугаар хариулна... «Энэ бол миний шархдуулаад, дараа нь эдгэрэхээр нь Сэнт-Совейр дахь «модонд тавьсан хөөндэй байх ёстой» гэж Пьер бодов. 

	Хүү бодолд орлоо... 

	Цонхны цаана довжоон дээр хүний дуу сонсогдмогц тэрээр орноосоо ухасхийн босов. 

	— Хэн байдаг бил ээ? Аа, мэдлээ. Махны худалдагч ноён Прадел байна. Тэр мах авчирч байгаа юм байна. Орондоо буцаж оръё... 

	Гэтэл гэнэт, залхууран хэвттэл Пьер Белугийн тухай ярилцахыг сонсов. 

	— Танай хонь тарга хүч авч байна. Хэрэв та түүнийгээ хэзээ нэгэн өдөр зарахаар болбол надад хэлдэг юм шүү гэж махны худалдагч хэлэв. 

	— Чин үнэнийг хэлэхэд Белу, том хонь болж байна. Тэр биднийг гэрт хүртэл дагаж ороод цэцгийг минь идчихдэг. Би түүнээс салахыг тун их хүсэх юм. Гэвч миний ач хүү их л гомдох байх даа гэж Мари хариулав. 

	— Үгүй, ер! Тэр чинь түүнийг амархан мартана. Тэр ч байтугай түүнийг гуяыг юу ч бодохгүй л иднэ дээ гэдэгт би лавтай итгэж байна гэж махны худалдагч хүчлэн хэлэв. 

	— Би ч тэгнэ гэж бодохгүй байна... 

	Аюул учирч байгааг огтхон ч ухаарахгүй байгаа хонь майлж довжоон дээгүүр нааш цааш явна. Хонь, ноён Праделийн дэргэд нэг ойртож, нэг холдоно. 

	— Би хонийг чинь өндөр үнээр авна шүү гэж худалдаачин бас хэлэв. 

	Авга ах энэ хэрэгт оролцон, бараг шийдсэн байдлаар: «Би энэ тухай бодно» гэж хэлэв. 

	Пьер өөрийн сэгсэлдэй нөхрөө идэшний мах болно гэж огтхон ч бодоогүй билээ... 

	Хөөрхөн жижигхэн хурга байсан энэ Белуг ах Антуан Пьерийн эцэг эхийг нас бармагц түүнийг асрамждаа аваад Канталаас явах үед нь өгсөн билээ. Хонь хэдийгээр том болсон ч Белу хэвээрээ л байгаа шүү дээ! 

	Авга ах махны худалдагчийг гаргаж өгөх зуураа: «Би түүнийг ойрын өдөр аваачиж өгнө» гэлээ. 

	Бүр шийдэцгээлээ, Белуг яаралтай аврах хэрэгтэй! 

	Пьер маш түргэн хувцаслаад, Гори нохойгоо дуудаж исгэрэв. 

	— Белу нааш ир! 

	Хонинд сэжиг авсан шинж ер алга. Тэр лав түүний бяцхан эзэн өөрийг нь Ванту ууланд аваачсан урт аялал, уулын иртэй чулуунд шалбалуулсан хөлөө л бодож байгаа нь дамжиггүй. 

	— Явъя, нааш ир! Чамайг алж идэх гэж байгааг чи ухаарахгүй байна! 

	Ингээд Пьер явахаар шийдэж, Гори баярлан түүнийг тойрон цовхчино. 

	— Би Белуг салхинд гаргахаар явлаа гэж Пьер хашааны хаалга онгойлгохдоо хэлэв. 

	— Наадахаа нугад аваачиж, горхины дэргэдэх юм угаадаг газарт идээшлүүл гэж авга эгч Мари хашхирав. 

	Бяцхан хүү хариу дуугаралгүй, хаашаа ч хамаагүй явахаар шийдлээ. 

	Түүний санаанд хонио хаана нуух билээ гэдэг бодол төрнө. Аа тийм, тэр нэг найдвартай газрыг мэднэ. 

	Пьер байдаг чадлаараа уул өөд гүйн байж нэг агуй шиг нүх оллоо. Энд ийм нүх элбэг байдаг аж. Энэ нь нүх сүв ихтэй газар учир хүмүүс «Жинхэнэ Швейцарын бяслаг» гэж ярилцдаг болой. 

	Пьер, хонь нохой хоёроо том хар шохойн чулууны дэргэдэх нурж унасан хайрга дундуур авч явна. Тэр бут сөөг, өвс ногоо, үхэр бөлжиргөнө зэргийг зайлуулан, өөрийн олох гэж бодсон агуй шиг юмыг эрж хайна. 

	Агуй дотор тийм ч их халуун биш байв. Хонь нь ноос ихтэйг хэлээд яах вэ! 

	— Белу, нааш ир. 

	Пьер хониныхоо хүзүүвчинд (түүнд зориуд улаан хүзүүвч хийсэн аж) олс уялаа. Тэр олсныхоо нэг үзүүрийг хавтан дээр бөх гэгч нь бэхлэгдсэн гогцоонд залгав. Гэтэл энэ хавтан хаанаас гараад ирдэг билээ. Энэ гогцоо юуны учир энд байна вэ? Хэн үүнийг мэдэх вэ? Хэн ч энд ирж байгаагүй билээ. 

	— Белу чи ингээд аврагдлаа! Чи тайвшрав уу? Битгий ай, би чамд өвс авчирч өгнө. 

	Бяцхан хүү тэвэр өвс хониныхоо дэргэд тавив. 

	— Белу, маргааш болтол баяртай! 

	— Май... май... 

	Бяцхан хүү хонио энхрийлэн илээд Горийн хамт уруудав. Тэр үдийн хоолноор авга ахындаа ирлээ. Хэн ч түүнд анхаарлаа хандуулсангүй. Өдрийн турш хүн бүхэн завгүй байв. Хонь алга болсныг хэн ч ажигласангүй. 

	Харин бүрэнхий боллоо... Белу хаана байна вэ? 

	— Пьер, чи хонио авчирсан биз? гэж Мари бэргэн асуув. 

	— Авчирсаан гэж Пьер хариулав (Нөхрөө аврахын тулд худал хэлж болдог юм байгаа биз дээ?)

	— Хонь энд алга байна. Чи ирэхдээ хашааны хаалгыг сайн хаасан биз? 

	— Сайн хаасан байх аа (Хонь аврагдсан гэдгийг л бодох хэрэгтэй). 

	Хонийг газар сайгүй эрэвч олдсонгүй. Тэр гэрээсээ гарцгааж айл хөршийнхнөөсөө асуулаа. Байдаггүй! 

	— Тэр хашаанаасаа гарч явсан болох нь ээ. Хаана байж таарах бол? 

	— Хонь яваад ирэх байх аа гээд Пьер өөр юу ч хэлсэнгүй. 

	Харин тэд унтахдаа хаалгаа онгорхой чигээр нь орхилоо. 

	Маргааш өдөр нь болоход хонь ирээгүй л байв. Махны худалдагч хонийг нь өндөр үнээр авна гэснийг бодож суусан авга ах Антуан:

	— Энэ ч том гарз боллоо. Пьер чи хичээлээ тармагц түүнийг эрж сураад, ойр хавийн хүн амьтан харсан эсэхийг асуугаарай гэж хэлэв. 

	Ямар сайн хэрэг вэ? Хониндоо хоол өгөх боломж хүүд олдлоо. 

	Хичээлээ тарсны дараа мань бяцхан хүү баяр баясгалантайгаар агуй руу өгслөө. Тэрээр явах зуураа өвс ногоо түүлээ, их ч өвс ногоо түүлээ. Ирлээ.... 

	Белу дээрээ ирлээ! 

	Гэтэл хонь хаачив аа? Олс гогцоондоо хэвээрээ байгаа боловч хүзүүвчний тасархай газар дээр хэвтэнэ. Хонь ч алга! 

	Пьер эрэн хайлаа. Гэвч нүх нь гүн бөгөөд харанхуй учир тэрээр орохоосоо айлаа. Пьер тэндээсээ гэрийн зүг уйтгартай гэгч нь явна. 

	Би Белуг олсонгүй гэж Пьер ямар ч тайлбаргүйгээр хэлэв. 

	Өөрийгөө тайвшруулахын тулд Пьер «Ямар ч болов би түүнийг аварсан юм» гэж бодно. Гэвч цаг хугацаа өнгөрөх тутам түүний итгэл улам алдагдана. Хэн түүнийг мэдэж байгаа бол? Хэн нэгэн хүн түүнийг махны худалдаачид худалдахаар авсан ч байж болох юм. Хэрэв Пьер түүнийг хаана байгааг олж харвал баярлах сан билээ... Хонь өдийд юу бол оо бол? 

	Хавтгай дээрх гогцоонд бэхлэгдэн хүлээгдсэн Белу агуйд цорын ганцаараа байгааг мэдмэгц чадлынхаа хэрээр майлж, дараа нь орчныхоо өвс ногоог идэж дуусаад дахин майлж, нүхнээс гарахын тулд байдаг чадлаараа зүтгүүллээ. 

	— Би энд юу хийж байгаа нь энэ билээ? Энэ олс л намайг бариад байна шүү дээ! Ингэхэд би Пьерийг үүнээс хойш дагахгүй байхаар шийдлээ. Тэр хорон санаатай хүн юм. Олсыг ямар ч болов тасалъя! 

	Тэр зүтгүүллээ... Зүтгээд л байна... Хонь ч чадалтай л байх ёстой! Тасарлаа... тасарлаа... Үгүй. Бөх олс байна! Гэнэт олс тасарлаа! Уг олс элэгдэж хуучирсан байх нь. 

	— За боллоо. Би сулрав. Одоо хаачих бил ээ? Аа тийм, энэ агуйн гүнд аваачих аймшигт харанхуй хонгил руу биш харин гэрэл тусах зүг рүү явах юм шүү! 

	Ингэж мань хонь суларч, ууландаа дахин хэрэн тэнэх болов. Тэр үнэхээр баяртай байна. 

	— Яасан сайхан үнэртэй ногоо вэ? Энэ ганга өвс байна. Нар улам дээшилнэ. Би ч бас мөр нь арай ядан үзэгдэх энэ зөргөөр дээш өгсөнө. Нөгөө зам нь арай илүү их өвстэй юм... Тэнд ганга өвс, зэрлэг лаванз хүртэл байдаг. 

	Бас би бараг дургүй шахам байдаг гашуун амттай эвэр мод хүртэл байна... ямар ч гэсэн дээшээ л өгсөөд байя! 

	Үдэш болоход хонь нэг жижиг байшинд унтахаар оров. Дулаахан шөнө байлаа. Маргааш нь болоход мань хонь дахин эрх чөлөөтэй болсондоо хөөрөн, замдаа өвс зулгаан, өөр шинэ замаар явж гарлаа. 

	Яаралгүйхэн явсаар байгаад, нэг орой уулын шилэрхүү юман дээр гартал, тэрэнд юу харагдсан гээч! Өөртэй нь адилхан сүрэг амьтад! 

	Харин хонь гэдэг амьтан чинь ганц нэгээрээ амьдрахаар бий болоогүй тэр нь бие биетэйгээ шахцалдан, хойно хойноосоо цувралдан, хэвтэхдээ бөөгнөрөлдөн, хажуу хажуугийнхаа хонийг дэрлэн хэвтдэг. Белу найз нараа олж авсандаа учиргүй их баяртай байна. Мань хонийг тэдэн рүү ойртоход өөдөөс нь нохой ухасхийснээ:

	— Хүүе! Хараач! Бас өөр нэг! Чи чинь замаар юу хийж яваа нь энэ вэ? За, хурдал! Цаадуул дотроо ор! 

	Тэр хонь ийнхүү өөртэйгөө адил майлдаг түншүүд дотроо орон, тэдэнтэй шахцалдав. Дөрвөлжин хээтэй, зузаан нөмрөгөөр биеэ хучин тэнд сууж байгаа хоньчин юу ч харсангүй. Хоньчин нохой найдвартай болохоор мань хоньчин тайван сууж болно. Шинэ хонийг хараад, хоньчин

	— Хэн хонио алдсан юм бол доо? гэж асуугаад, — За яах вэ, тэгж байгаад эзэн нь олоод авна биз дээ гээд сүрэгтээ нийлүүлэв. 

	Белу ингэж энэ сүргийн тоонд багтах болсон үеэс эхлэн олон сонин юм үзэж гайхах боллоо. Тухайлбал эндээс ирэхээсээ өмнө туж сонсдог байсан хонхыг хүртэл олж үзлээ. 

	Хуцын хүзүүнд зүүсэн том дугуй хонх «Дүн дүн! дүн!» гэж дуугарахад хэдэн тун болдоггүй эм хонь, бас харсан юм руугаа авирдаг, сахалтай ямаанд хүзүүнд зүүсэнд тоглоомын жижиг хонхнууд «жин жин, жин» дуугаран хариулна. Бас энэ сүргийн сүүлд нь хэдэн ишиг явдаг. Белу, ямааг солиотой амьтан хэмээн үздэг болохоор тэднийг үл тоомсорлоно. Мань Белу нэгэн бүдүүн хуцанд ойртон очиж асуусан нь:

	— Чи ийм чанга дуутай хонх яах гэж зүүсэн юм бэ? 

	— Би энэ сүрэг малын дотроос хамгийн сайхан нь байхгүй юу. Энэ сүргийг чинь би авч явдаг юм... Миний хонхны дууг сонсоод хоньчин бидний хаана явааг мэддэг юм гэж их бардамнан хэлэв. 

	Тэгтэл нэг эм хонь:

	— Тийм ээ, нээрэн манай хуц ч гоё шүү! гэв. 

	— Надаас л лав гоёгүй байх даа. Махны худалдагч намайг тарган гэсэн юм чинь хэмээн Белу нотлов. 

	Тэгсэн чинь харин эм хонинууд тэрний гуяыг нь нэлээн дооглосон янзтай:

	— Ямар ч гэсэн чи бол зөвхөн л нэг хонь. Цаадах чинь бол хуц шүү дээ. Ингэхээр манай хурганы эцэг... чамаас чадалтай шүү дээ. 

	Учиргүй их гомдсон мань хонь өрсөлдөгч рүүгээ дөхөн очиж, чадлаа үзүүлэхийг бодтол

	— Энэ амьтан чинь юу гээд байгаа юм бэ? гэнгүүтээ, эвэртэй том толгойгоороо нэг сэжээд орхиход мань хонь өвсөн дунд өнхрөн ойчив. 

	Үхтлээ доромжлуулсан Белу босож ирэхэд, 

	— За, бидэн дунд ирээч! гэж бусад хонь нь майлж байлаа. Мань хонь дуугүйеэ зөвшөөрч манай онгироо хивэгч маань ах дүү нар дотроо орлоо. 

	Энэ болгоны эцэст бэлчээрт байх нь аятайхан байна... Өвс нь хүртэл сайхан амттай. Энэ ч яах вэ. Хамгийн гол нь хуцын хүзүүнд байдаг, «Дүн дүн» дуугардаг зүүлтийг л нэг зүүж үзэх сэн... 

	Хэдэн хоногийн дараа, бага ч болов баярлалаа. Гэхдээ хонинд мань «жинхэнэ хонх» зүүгээгүй нь мэдээж. Хоньчин, мань хонийг алдахгүйн тулд (энэ амархан төөрдөг байх гэж хоньчин боджээ) хүзүүнд нь жижигхэн хонх зүүлээ. Энэ нь түүнийг хуцтай нэлээд төстэй болгов. Мань хонь ч баярлах боллоо. 

	Бусад бүх хонь доошоо тонгойн, тавтай сайхан идээшилж байхад мань хонь уулын орой харан зогсоно. Авга ах Антуанын жижигхэн хашаа бүдэг бадаг, зүүд мэт бодогдоно. 

	Гагцхүү Антуан ахынд жаал хүү л гаслан зовно. Түүний царай муухай болж, хоол унданд ч дургүй болжээ. 

	— Идээч! Юу нь болохгүй болчих оо вэ? хэмээн авга эгчийн сэтгэл бас зовно. 

	Нэг шөнө, Пьер зүүдэн дундаа: «Белу! Белу» гэж хашхирахыг нь сонсоод, эгч уг учрыг олов. 

	— За, өнөөх чинь бас л хонины тухай бодсоор. Яаж тэрийг нь олъё доо? Хаанаас олох вэ? 

	— Над нэг санал байна гэж орон нутгийн нэг сонины сурвалжлагч нөхөр хэлэв. 

	Алдсан хонио эрж байгаа жаахан Пьерийн адал явдлын тухай хавь ойрын улсад хэдэн шог мөр бичье. 

	— Энэ намтрыг уншсан хоньчин, энэ л лав эзэн нь байх нь. Бүист нь аваачиж өгье гэв... 

	Нэгэн сайхан өглөө, хонины дуу, майлах хуцах дуу эд бүхэн тосгоныхныг гэрээс нь гаргав. 

	— «Дүн! дүн!» хэмээн хуцын хонх хангинаж, «Жин! жин» гэж бусад жижиг хонх дуугарна. 

	— Май! 

	Сүргийн түрүүнд хүзүүндээ «дүн! дүн!» гэж дуугарган хонхон зүүлттэй том хуц ихэмсэг байдалтай явна. Хоорондоо шахцалдсан сүрэг хонь түүний араас явах бөгөөд жижиг хонх зүүсэн Белу, хоньчин авга ах Антуаны тосон тээрэм рүү очиж явааг мэдлээ. Мань хонь, газраа таних боловч ер нь зогсох шинжгүй явна. 

	— Хурдал! Нуучихъя!.. хожимджээ! 

	Мань хонийг хоньчин бариад авлаа... Сүргийн майлах, жингэнэх чимээгээр үүдэн дээрээ гарсан Пьер:

	— Белу! Белу! хэлээн хашхирна. 

	Хонь, хоньчны гараас мултрахыг оролдон, найз нар луугаа зүтгэж үзэв. Хоньчин бөх барьсан болохоор нэмэр алга. 

	Бэргэн хонио хашаанд оруулж, хаалгаа хаав. 

	— Би хонийг чинь авчирлаа. Танд сайхан байгаа биз дээ гэж хоньчин асуухад

	— Тэгэлгүй яах вэ гэж Пьерийн царайд баяр тодорно. 

	— Хонхыг чинь буцааж өгөх үү? 

	— Хэрэггүй. Дурсгал болог... 

	Саваагүй Пьер, сүрэгт ойртон хуцыг харангуутаа:

	— Яасан гоё зүүлт вэ? гэв. 

	— Би хутгаар сийлсэн юм. Сайхан зүүлт шүү! Ууланд хонь хариулахад өдөр өнгөрөхөд удаан байдаг. Ингээд хурууны үзүүрээр иймэрхүү юм хийдэг юм даа. 

	— Белу дээ нэг ийм зүүлттэй болох сон. 

	Хоньчин инээж:

	— Зүүлт хонх эднийг чинь зөвхөн хуц зүүдэг юм. Чамд сайхан санагдаад байгаа бол нэгийг хийж өгье л дөө! 

	Сүрэг хонь талбайд байрлан, шударга хоньчинд нутгийнхаа архинаас нэг аягыг хийж өгөв. Цүнхээ хоол хүнсээр базааж, хоньчин, сүргээ дагуулан, алгуурхан буцаж явлаа. 

	Хонхны дуу, алгуураар холдоно... Бяцхан эзэн нь энхрийлэн хайрлав. Белу хашааны буланд ууртайхан хэвтээд өглөө. 

	— Би чинь цорын ганцаараа, энд яах болж байна даа? гэж асуух мэт боллоо. 

	Энэ өдрөөс хойш Пьерийн царай зүс сайхан болж, урьдынхаа адил хөгжилтэй болов. Мань жаал хайртай хоёр амьтантайгаа наадаж, өөрийг нь бэргэн нь эрхлүүлж, авга ах нь ч тосон тээрэмд туслалцуулахаар дууддагаа больжээ. Хүүгийн хичээл ном ч сайн болж, бүх ажил нь бүтэлтэй байна. 

	Гэтэл дахиад л шинэ явдал: Белу царай алдах боллоо. 

	Энэ хонины явдал дуусдаггүй шүү. Та нар хараач. Өнөө хонь чинь одоо юу ч идэхээ болиод, хэвтээд л эсвэл унтаад байдаг болчихлоо. Өвс өгөхөөр идэхгүй юм гэж эгч хөршийнхөндөө ярина. 

	— Муу санаатай амьтан бол! гэж нэг өвөө хэлнэ. 

	— Би л бол, малын эмчид үзүүлэх юм байна гэж нэг авгай зөвлөнө. 

	Зөвлөсөн болгоныг хийж үзэхэд, өвгөний хэлсэн үнэн байлаа. 

	— Хонь чинь сэтгэл санааны өвчинтэй болсноос турж, эцэж байна. Ингэсээр байгаад үхэж ч мэднэ. Сүрэг мал дотор амьдарч байсан амьтан ганц бие амьдралд дасахад тун хэцүү. Бусад малаа үгүйлж байна. Ийм болохоор наад хонио ижилд нь буцаа гэж малын эмч хэллээ. 

	— Белуг би явуулахгүй! Та эдгээх эм өг л дөө гэж Пьер гуйна. 

	— Эм ямар ч тус болохгүй. Сүрэгт нь буцаа. Энд байвал удахгүй үхнэ. 

	— Яасан зовлонтой юм бэ? Энэ жаал нь эдгэхээр, энэ хонь нь болохоо байчих юм. Энэ амьтныг амьдруулахын тулд сүрэг рүү нь буцаахаас өөр зам алга хэмээн эгч үглэнэ. 

	Тээрмийнхэн өөр арга сүвэгчилж чадсангүй. Харин Сен-Совейрээс ирсэн Милу хүү л нэг арга оллоо. 

	— Ядах нь юу байх вэ? Белуг чинь би Сен-Совөйрт аваачаад сүрэгтээ нийлүүлье. Тэгээд л болоо шүү дээ. Пьер, чи амралтаараа манайд очоод л хонио олоод авна. Хонь чинь байж л байна гэлээ. 

	Милу хонийг нь тэргээр аваад явсны дараа хэд хоноход Пьерийн амралт болж, Гори нохойгоо дагуулан Белу хонь руугаа явлаа. 

	Хонины хашаанд тавтай сайхан яваа Белугээ харж, үдээс хойш мал идээшилж явахад Белугийн хүзүүнд зүүсэн хонх «Дүн! дүн» дуугарахыг сонсоход ямар сайхан байсан гээч. Жаал хүү хониныхоо хүзүүнд зүүлт зүүлгэх гэж хэчнээн их хүссэн билээ! Уулын хоньчин хүү, түүнд хачин гоё зүүлт сийлж өгснийг нь Пьер, Сент-Совейр лүү явуулжээ. Хонь нь цөөн болохоор хуцгүй учир Милу, тэр зүүлтэд нь хонх уяад Белуд зүүж өгчээ. «Дүн... дүн... дүн» гэх дуу нь өвс амтархан идэж яваа хонины ч баяр, хацар нь ягааран, шинэ сонинг мөрөөдөн яваа Пьерд ч баяр байлаа... 

	Хонины энэ явдал ер нь муугүй дуусав. Махны мухлагийн аюулаас хонио аварсан Пьер, Сент-Совейрийн хоньдыг тэргүүлэн яваа Белу хоёрын баяраар эдүгээ намтар төгслөө... 

	Дүн... дүн... дүн

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


1974 оны хэвлэлийн Хэвлэн нийтлэлийн мэдээлэл

	 

	Г (Фр)

	М—26

	 

	7-3-3

	577-73

	 

	МАРИ ЛУИЗ ВЕРТ

	 

	ПЬЕР, ХОНЬ, НОХОЙ ГУРАВ

	(Сургуулийн бага насныханд)

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ

	УЛААНБААТАР 1974

	 

	Франц хэлнээс орчуулсан Г. Батсүх, 

	Редактор Б. Хэнмэдэх, 

	зургийг А. Лүндэн хуулж зурав. 

	Зургийн редактор Д. Батсуурь, 

	техник редактор Л. Сандагдорж,

	хянагч Г. Агиймаа, Д. Наранчимэг

	 

	За № 251 

	хэв. газ № 178/73

	Өрөлтөд 1973 оны 8-р сард орж 

	1974 оны 1-р сард хэвлэлд шилжиж 

	6000 ширхэг хэвлэв. 

	Цаасны хэмжээ 84x108/32. 

	X. х 3,25, 

	х. н. х 5,33, 

	т. х 2,64

	 

	БНМАУ. Ардын боловсролын яам. 

	Улаанбаатар. Барилгачдын талбай 15

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай, 2.

	
Заметки

		[←1]
	 дулаан оронд ургадаг сайхан үнэрт ургамал (орч.)




	[←2]
	 Зайдас (ЦБ)




	[←3]
	 францад цэцэрлэг, сургууль пүрэв гарагт амардаг (орч.)

